
1995 гъэ лъандэрэ гъатхэпэм и 
28-р ди республикэм щыдогъэ -
лъапIэ Балъкъэр лъэпкъым и 
къэщIэрэщIэжыныгъэм и махуэу. 
А лъэпкъым ехьэлIауэ захуагъэр 
тепщэ щыхъужа а махуэшхуэр 
гъэувыным лъабжьэ хуэхъуащ 
1957 гъэм СССР-м и Совет Нэ-
хъыщхьэм и Президиумым къы-
дигъэкIауэ щыта Указыр. Абы    
ипкъ иткIэ къащтащ «Къэбэрдей                
АССР-р Къэбэрдей-Балъкъэр 
 АССР-у зэхъуэкIыным и IуэхукIэ» 
республикэ хабзэр. Апхуэдэу 
зэфIагъэувэжащ балъкъэр лъэп-
къым и къэралыгъуэр. 

ГЪАТХЭПЭМ и 8-м 1944 гъэм 
 балъкъэрхэр я щIыналъэм залы-
мыгъэкIэ ирахуауэ щытащ. Ахэр 
Курыт Азиемрэ Къэзахъстанымрэ я 
щIыпIи 120-м хагуэшат. Абыи къы-
щымынэу, къэрал унафэ хэхакIэ 
абыхэм я къэралыгъуэр щымыIэжу 
къалъытауэ щытащ. 

Лейр зэи гъуркъым - зэман докI -
ри, щIэпхъаджагъэхэр зи IэрыкIхэм 
хуэфэщэн къалъос, захуагъэри теп-
щэ мэхъуж. Балъкъэрхэм я дежи 
щыкъутакъым а гъащIэ хабзэр. ЛIэ-
щIыгъуэ блэкIам и 50 гъэхэм Хру-
щёв Никитэ и фIыгъэкIэ щIадзауэ 
щытащ залымыгъэкIэ зи лъахэ ира-
ша лъэпкъхэр хей щIыжыным и 
Iуэхур. Я насып къикIащ балъкъэр-
хэми. Дауи, хэкум къагъэзэжыну 
 хуит ящIа лъэпкъ псор къэбгъэIэп-
хъуэжыныр Iуэху тынштэкъым: балъ-
къэрхэр ипэкIэ зыдэса къуажэхэм я 
нэхъыбэр зэхэкъутати, псэупIэхэр 
яхурикъуртэкъым. 

Къэрал унафэщIхэр Iуэхум зэре-
гугъум нэмыщI, мыхьэнэшхуэ иIэт 
 балъкъэрхэр къызыхыхьэж лъэпкъ-
хэр абыхэм къазэрыIущIэну щIыкIэ-
ми. Зи гъунэгъу мэжалIэмэ, абы и 
гуэныхьыр езым къихьу къэзылъы -
тэу ноби псэу адыгэхэр гуапэу яIу-
щIэжащ я къуэш балъкъэрхэм. Лей 

зытехьахэм ахэр ядэгуэшащ псэу-
пIэкIи, ерыскъыкIи, щыгъынкIи. 
Адыгэхэри республикэм ис адрей 
лъэпкъхэри балъкъэрхэм зэра дэ-
Iэпыкъуам и фIыщIэкIэ псынщIэу 
зэфIэкIащ цIыхухэр къегъэблэгъэ-
жыным, лэжьапIэ гъэувыным ехьэ-
лIа Iуэхухэр.

1957 гъэм РСФСР-м и Министр -
хэм я Советым къищта унафэм ипкъ 
иткIэ, дэтхэнэ унагъуэми кредиту 
иратащ псэупIэ яухуэн папщIэ сом 
мини 10, унэхэр зэрагъэпэщыжын 
папщIэ сом мини 3, Iэщ къращэхуну 
сом мин 1,5-рэ. ИужькIэ а щIыхуэ 
псори хуагъэгъуащ. ИлъэситIым 
 къриубыдэу унэщIэ мини 7-м щIигъу 
яухуащ, унагъуэ миным нэблагъэм 
къэрал фэтэрхэр иратащ. Апхуэдэу 
щIидзащ балъкъэр лъэпкъым и 
къэщIэрэщIэжыныгъэм. 

ИлъэситI дэкIри, 1959 гъэм, къу-
лыкъушхуэхэм пэрытт балъкъэри 
100-м нэблагъэ. Курыт IэнатIэ зэ-
мылIэужьыгъуэхэр зэрахьэрт 500-м 
щIигъум. Гулъытэшхуэ хуащIырт 
щэн хабзэмрэ гъуазджэмрэ зе-
гъэужьыным. Куэд хыхьащ уэрэ-
дымрэ къафэмкIэ «Кабардинка» ан-
самблым, Къэрал филармонием. 
СССР-м, РСФСР-м, КъБАССР-м я 
тхылъ тедзапIэхэм къыщыдэкIащ 
балъкъэр литературэм и лъабжьэр 
зыгъэтIылъа Мечиев Кязим, тхакIуэ, 
усакIуэ цIэрыIуэхэу Кулиев Къай -
сын, Шахмурзаев Сэхьид, Гуртуев 
Берт, Отаров Керим сымэ, нэ-
гъуэщIхэми я IэдакъэщIэкIхэр.

БлэкIа лIэщIыгъуэм и 80 гъэхэм я 
кIэухым, 90 гъэхэм я пэщIэдзэм 
 балъкъэр лъэпкъыр хей щIыжыным 
теухуауэ къэралым къыщыдагъэкIа 
унафэхэм Iуэхур хуабжьу ирагъэ-
фIэкIуащ. 1991 гъэм мэлы жьыхьым 
и 26-м РСФСР-м и Совет Нэ-
хъыщхьэм къищтащ «Лей зытехьа 
лъэпкъхэр хей щIыжыным и Iуэху-
кIэ» хабзэр. КъыкIэлъыкIуэ илъэс-
хэм КъБР-м и Президентымрэ Пра-

вительствэмрэ я жэрдэмкIэ УФ-м 
къыщащтащ балъкъэрхэм ехьэлIауэ 
мыхьэнэшхуэ зиIэ унафэ зыбжанэ. 
Лъэпкъыр зэрырагъэкIрэ илъэс 50 
зэрырикъум тещIыхьауэ иужькIэ 
 къащта унафэхэм пащащ балъ - 
къэр лъэпкъыр хей щIыжыным и 
Iуэхум. 

1995 гъэм балъкъэрхэм ира-
гъэкIуэкIа референдумым ипкъ ит-
кIэ Iуащхьэмахуэ, Шэрэдж район -
хэр зэфIагъэувэжащ. Налшык и 
 Долинск щIыпIэм щаухуащ залы-
мыгъэм и фэбжь зэкIахэм я архи-
тектурэ мемориал гъуэзэджэ. Абы 
хэтщ лъэпкъым и вагъуэ Кязим и 
кхъащхьэр икIи ар балъкъэрхэм я 
бэшэчыгъэм, лIыгъэм, быдагъэм я 
фэеплъ хъуащ. 

Балъкъэр лъэпкъыр зыужьыны-
гъэм и гъуэгум ирокIуэ. Балъкъэ ры-
бзэр мы зэманым адыгэбзэмрэ 
урысыбзэмрэ я гъусэу къэралыб-
зэщ. АбыкIэ утыку щохьэ телеви-
денэкIи радиокIи, газетхэр, журнал-
хэр, зэреджэ тхылъхэр, псалъа-
лъэхэр традзэ, литературэ къыда-
гъэкI. КъызэрыкIуэжрэ икIи хей 
зэращIыжрэ блэкIа илъэсхэм балъ-
къэрхэм къахэхъукIащ еджагъэш-
хуэ, тхакIуэ, артист, спортсмен, по-
литикэ лэжьакIуэ, лъэпкъым и 
щIыхьыр къэзыIэтыжа цIыху гуа-
щIафIэ куэд.

Республикэм щыпсэу адрей 
лъэпкъ хэми хуэдэу, балъкъэрхэм я 
къару псори ирахьэлIэ ди Къэбэр-
дей-Балъкъэрым нэхъри зиужьы-
ным, абы мамырыгъэрэ захуагъэ -
рэ, зэгурыIуэныгъэрэ зэIузэпэщы-
ныгъэрэ илъыным. Ягъэва гуауэр 
ящымыгъупщэу, къатепсыха насы-
пыншагъэм къызэфIимыгъэщIауэ, 
балъкъэр лъэпкъыр япэкIэ мэкIуатэ, 
фIэщхъуныгъэ ин яхэлу къэкIуэнум 
хуоплъэ. УсакIуэшхуэми зэрыжиIауэ, 
«апхуэдэ гъащIэт я псэм къилъы-
хъуар!»

КЪАРДЭН  Маритэ. 

КъБР-м и Iэтащхьэ КIуэкIуэ Казбек 
хэтащ республикэм ит егъэджэныгъэ 
IуэхущIапIэхэм я унафэщIхэм я 
зэхуэсым. ЗэIущIэр къыщызэIуихым, 
Iэтащхьэм жиIащ «Урысейм илъэсым 
и егъэджакIуэ», «Урысейм илъэсым и 
гъэсакIуэ», «Илъэсым и IэщIагъэлI» 
урысейпсо зэпеуэхэмрэ щIыналъэ 
Iыхьэхэмрэ щытекIуэхэмрэ увыпIэфI 
къыщызыхьхэмрэ КъБР-м и Iэта-
щхьэм и саугъэтыр иратыну Унафэ 
зэрищIар. 

САУГЪЭТХЭР мы гъэм щыщIэдзауэ 
ятынущ. ТекIуэм - сом мин 200, увыпIэфI 
къэзыхьым сом мини 100 хуагъэфэщэ -
ну яубзыхуащ.

«Мы IэщIагъэм щIалэгъуалэ нэхъыбэ 
дегъэхьэхыным и Iуэхуи зыдохуэ», - 

Къэбэрдей-Балъкъэрым и цIыхухэу 
пщIэ зыхуэсщIхэ!

Гъатхэпэм и 28-м ди республикэм 
егъэлъапIэ Балъкъэр лъэпкъым и 
къэщIэрэщIэжыныгъэм и махуэр. Ар 
тхыдэм и пэжымрэ захуагъэмрэ зэ-
тегъэувэжыным и дамыгъэу жыпIэ 
 хъунущ. Балъкъэр лъэпкъыр щхьэ -
хуимыту я щIыналъэм зэрырахуам 
къы дэкIуа гугъуехь псори къызэри-
нэкIри, и хэкум къигъэзэжауэ гъа-

щIэм и лъэныкъуэ псоми ехъулIэ-
ныгъэхэр щызыIэригъэхьэу мэпсэу,           
и лъэпкъ щэнхабзэр, псэкупсэ 
хъугъуэфIы гъуэхэр ихъумэу. 

Нобэ балъкъэрхэмрэ республикэм 
ис адрей лъэпкъхэмрэ зэкъуэшыгъэрэ 
зэныбжьэгъугъэрэ я зэхуаку дэлъу 
мэпсэу, псоми ди зэхуэдэ унэм - Къэ-
бэрдей-Балъкъэрым - и къэкIуэну 
 дахэм телажьэу. 

Шэч къытесхьэркъым зэманым 

 къигъэув гугъуехь псори дызэкъуэ -  
ту къызэрызэднэкIынум, ды къы-
щалъ хуа республикэм, хэкум я 
 зэ Iузэпэщы ныгъэм папщIэ ди пащ-
хьэ къит къалэнхэр зэрытхуэгъэ-
зэщIэнум. 

Къэбэрдей-Балъкъэрым ис псоми 
узыншагъэ, фIыгъуэ, насып яIэну 
 сигуми си псэми къабгъэдэкIыу са -
хуо хъуахъуэ.

КъБР-м и Парламентым и УнафэщI 
Егоровэ Татьянэ иджыблагъэ ири-
гъэкIуэкIа зэIущIэм хэтащ КъБР-м и 
Парламентым и лIыкIуэу УФ-м и сена-
тор Ульбашев Мухьэрбий, УФ-м и Пре-
зидентым и полномочнэ лIыкIуэм КИ-
ФЩI-м щиIэ Аппаратым Къэбэр-
дей-Балъкъэрым и IуэхухэмкIэ феде-
ральнэ инспектор нэхъыщхьэ Мэ-
къуауэ Тимур, республикэм и проку-
рор Хабаров Николай, КъБР-м къэрал 
кIуэцI IуэхухэмкIэ и министр Павлов 
Василий.

ЗЭIУЩIЭМ арэзы щытехъуащ Налшык 
суд IуэхущIапIэ №12-м и зэзыгъэкIуж 
 хеящIэм и къулыкъум ягъэувыну Ша-
тиловэ Иринэ къызэрагъэлъэгъуам. 
 КъБР-м и Адвокат палатэм республи -
кэм и хабзэубзыху орган нэхъыщхьэм 
къыбгъэдэкIыу хагъэхьащ БжэIумых 
 Аллэрэ Къарей Расулрэ. 

Депутатхэм етIуанэ еджэгъуэу къащ-
тащ «Къэбэрдей-Балъкъэрым и бюд-
жетыр зэрызэхэлъым теухуауэ» КъБР-м 
и Законым зэхъуэкIыныгъэхэр хэлъ-
хьэным и IуэхукIэ» КъБР-м и законым                
и проектымрэ «КъБР-м и бюджетыр 
2023 гъэм, 2024, 2025 гъэхэм тещIы-
хьауэ» КъБР-м Законымрэ. 

ЗэхъуэкIыныгъэхэр халъхьащ  «КъБР-м 
и муниципальнэ IэнатIэхэм теухуауэ» 
КъБР-м и Законым и Iыхьэ 12-мрэ 
 «КъБР-м и къэрал IэнатIэм теухуауэ» 
КъБР-м и Законым и Iыхьэ 7-мрэ. 
 КъБР-м и Iэтащхьэмрэ Правительст вэм-
рэ я лIыкIуэу КъБР-м и Парламентым 
щыIэ ДыщэкI Мадинэ зэрыжиIамкIэ, 
къэрал къулыкъу лъагэхэр зыIыгъхэм я 
стажыр илъэсищым къыщыщIэдзауэ 
плIым нэс хагъахъуэ, муниципальнэ Iэ-
натIэ зыIыгъхэм ейр - илъэситIым и 
пIэкIэ плIым нэсу. 

Депутатхэр арэзы техъуащ «IуэхущIа-
пIэхэм я хэхъуэм щхьэкIэ ят налогым и 
Iыхьэ зэрыратыжыну Iэмалым теухуауэ» 
КъБР-м и законым и проектым. КъБР-м 
бжыгъэ зыужьыныгъэмкIэ и министр 
Ащхъуэт Ислъам зэрыжиIамкIэ, апхуэдэ 
Iэмалыр къагъэсэбэпыну хуитыныгъэ 
иратынущ телекоммуникацэ Iуэхутхьэб-
зэхэр зэфIэзыгъэкI IуэхущIапIэхэм. «Ук-
раинэм дзэ Iуэхухэр зэрыщекIуэкIым 

Балъкъэр лъэпкъым и къэщIэрэщIэжыныгъэм и махуэм теухуауэ
КъБР-м и Iэтащхьэ КIуэкIуэ Казбек цIыхухэм зэрехъуэхъур

Егъэджэныгъэр
езыгъэфIакIуэ Iэмалхэр

Насыпыншагъэм къызэфIигъэщIакъым 
жиIащ КIуэкIуэм. Апхуэдэуи къыхигъэ-
щащ унэтIакIуэхэр дяпэкIэ нэхъ жы-
джэру жылагъуэм хэтын зэрыхуейр. 
«Дызэрыт илъэсыр ГъэсакIуэмрэ унэ-
тIакIуэмрэ яхухэхауэ зэрыщытым къы-
хэкIыу, Пэрытхэм я зэгухьэныгъэм унэ-
тIакIуэу сыхыхьэну мурад сщIащ», - 
дыщIигъуащ Iэтащхьэм икIи къулыкъу-
щIэхэр къыхуриджащ апхуэдэ щапхъэр 
гъуазэ ящIыну. Абы ипкъ иткIэ, дяпэкIэ 
къулыкъущIэхэр школхэм дэлэжьэну 
 къалэн щащIынущ. 

КIуэкIуэ Казбек фIыщIэ яхуищIащ 
зэхуэсым хэта, ЕгъэджэныгъэмкIэ Уры-
сей академием Егъэджэныгъэм зе-
гъэужьынымкIэ къалэнхэр убзыхуным 
телажьэ институтым и унафэщI Сухае -
вэ Татьянэ, академием Педагогикэ егъэ-
джэныгъэм зегъэужьынымкIэ и цент-

рым и Iэтащхьэ Врублёвксая Еленэ         
сы мэ. 

Зэхуэсым кърихьэлIахэм захуигъазэу, 
республикэ Iэтащхьэм жиIащ: «Нобэ мы 
зэIущIэм хэтхэр махуэ къэс егъэджэ-
ныгъэ IэнатIэм пэрыт цIыху жыджэрхэ-
ращ. А Iуэхум мыхьэнэшхуэ иIэщ дэт-
хэнэ зы унагъуэм дежкIи. Гугъуехь куэд 
къыкъокI, хэкIыпIэр икIэщIыпIэкIэ къэ-
гъуэтын хуейуэ. Урысей Федерацэм и 
Президентым къыхилъхьа лъэпкъ про-
ектхэр дгъэзащIэкIэрэ, дэ ехъулIэныгъэ 
куэд зыIэрыдгъэхьащ, егъэджэныгъэ 
IуэхущIапIэщIэхэр духуащ, иджыри 
 школыщIэхэр ящI. 2023 - 2024 гъэ еджэ-
гъуэм ди республикэм еджапIищым я 
бжэхэр къыщызэIуахынущ. Мы гъэм 
школи 7-м я ухуэныгъэр икIэм нагъэсы-
нущ, зыхуей хуагъэзэжынущ еджапIэ 40. 
2019 гъэм къыщыщIэдзауэ 2025 гъэ 
пщIондэ ди хэгъэгум школыщIэу 23-рэ 
итынущ, 60-р зыхуей хуэзэу къагъэ-
щIэрэщIэнущ. Апхуэдэ ехъулIэныгъэхэр 
щызыIэрыдгъэхьэн хуейщ егъэ джэ-
ныгъэм и адрей лъэныкъуэхэми: Iуэху-
хэр зегъэкIуэн, лэжьакIуэхэр гъэ хьэ зы-
рын, методикэ Iуэхур къызэгъэпэщын, 
улахуэр хэгъэхъуэн. А псоми къарикIуэ -
ну дызыщыгугъыр дэтхэнэ сабийми 
щIэныгъэ зригъэгъуэтыну Iэмал еты-
нырщ». 

Iэтащхьэм зи гугъу ищIахэм ящыщу 
гулъытэ нэхъыбэ зыхуэщIыпхъэу къыхи-
гъэщар егъэджакIуэхэм защIэгъэкъуэ-
нырщ. Абы и унафэкIэ иужьрей илъэс-
хэм республикэм улахуэр щыхагъэ-
хъуащ, къуажэ школхэм щыIэу IэщIагъэ 
нэхъ зэпэубыдахэм пэрытхэм я улахуэм 
иджыри худыщIагъуащ, олимпиадэхэм 
зи еджакIуэ щытекIуэхэм саугъэтхэр 
ирату зэтраублащ. 

КIуэкIуэ Казбек зэхуэсым хэт еджапIэ 
унафэщIхэм IуэхуфIхэр къадэхъуну 
 ехъуэхъуащ. 

КъБР-м егъэджэныгъэмрэ щIэны-
гъэмкIэ и министр Езауэ Анзор утыку 
 кърихьащ Къэбэрдей-Балъкъэр Рес-
публикэм и егъэджэныгъэ IэнатIэм зэ-
рызиужьыпхъэ Iэмалхэр. ЗэIущIэм хэт-
хэр тепсэлъыхьащ егъэджэныгъэм, щIэ-
ныгъэм, гъэсэныгъэм епха лэжьыгъэр 
зыхуей хуэзэу къызэрызэгъэпэщып-
хъэм. 

Нэгъабэ зэфIагъэкIахэмрэ 
зэхъуэкIыныгъэщIэхэмрэ

 епхауэ санкцэхэр къызэрыттракъузэм 
къыхэкIыу связым епха IэнатIэхэм за-
щIэгъэкъуэным хуэгъэзауэ законопро-
ектыр къыхэтлъхьауэ аращ. Налогым 
 хагъэкIар зэрыхуагъэкIуэж Iэмалыр 
IуэхущIапIэхэм сэбэп яхуэхъунущ я хэ-
хъуэм щхьэщатыкI налогыр гъэмэ щIэ-
нымкIэ», - къыхигъэщащ министрым. 

ЗэIущIэм къыщащтащ «Республикэм 
и закон щхьэхуэхэм зэхъуэкIыныгъэ хэр 
хэлъхьэным теухуауэ», «КъБР-м и хьэ-
ры чэтыщIэхэм я хуитыныгъэхэр хъу-
мэнымкIэ уполномоченнэм теухуауэ 
 КъБР-м и Законым и Iыхьэ 2-нэ, 18-хэм 
зэхъуэкIыныгъэхэр хэлъхьэным и Iуэху-
кIэ» КъБР-м и законхэм я проектхэр, 
 КъБР-м и Парламентым и депутатхэм я 
хэхъуэхэмрэ мылъкумрэ теухуауэ къа-
гъэлъагъуэ дэфтэрхэм я пэжагъыр 
къэпщытэнымкIэ республикэм и хаб-
зэубзыху орган нэхъыщхьэм и комис -
сэм и лэжьэкIэм халъхьэ зэхъуэкIыны-
гъэхэр. 

Мэлыжьыхьым и 1-м щегъэжьауэ я 
лэжьыгъэ нэхъыщхьэм къыпэрымы -
кIыу депутат къалэнхэр езыхьэкIхэм я 
хэхъуэхэр, мылъкур, къагъэсэбэпар зы-
хуэдэр (езыхэм, я щхьэгъусэхэм, балигъ 
ныбжьым нэмыса я бынхэм я хэхъуэхэ -

ри хэту) къыщагъэлъэгъуэнур къызэщIа-
къуэж илъэсым къриубыдэу щIы Iыхьэ 
гуэр, унэ, транспортрэ нэгъуэщI лъапIэ 
гуэрхэмрэ къащэхуамэщ - иужьрей 
илъэ сищым яIа хэхъуэр зэрыхъум 
 нэхърэ ар нэхъыбэу щытмэ. 

КъБР-м и Парламентым Къэпщытэны-
гъэмрэ регламентымкIэ и комитетым и 
унафэщI Кансаевэ Еленэ къыхигъэщащ 
зэхъуэкIыныгъэ къагъэлъэгъуар депутат 
псоми зэрытемыщIыхьар, абы хиубы -
дэр нэгъуэщI къулыкъуи пэрытхэр зэ-
рыарар.

- Мы Iуэхур зытещIыхьар дохутыру, 
егъэджакIуэу, IуэхущIапIэхэм я уна-
фэщIу депутат къалэнхэр зыгъэзащIэ-
хэрщ. Ауэ мылъкушхуэ зытехьэ гуэр зэ-
рагъэпэщамэ, дэтхэнэ депутатми и къа-
лэнщ декларацэр комиссэм иритыну. 
Законопроектыр дгъэхьэзыращ феде-
ральнэ законодательствэм иужьрейуэ 
халъхьа зэхъуэкIыныгъэхэм тету. Зи 
 къалэнхэр зэпымыууэ зыгъэзащIэ депу-
татхэм я Iуэхум зыкIи зихъуэжыркъым, 
иджыпсту щыIэ законым тету, я хэ-
хъуэхэр зыхуэдэр къызэрагъэлъагъуэу 
щытам хуэдэ дыдэу къонэ, - жиIащ абы.

(КIэухыр 2-нэ нап.)

Сурэтыр Къарей Элинэ трихащ.

КъБР-м и Iэтащхьэмрэ Правительствэмрэ я пресс-IуэхущIапIэм къызэритамкIэ



Зи жьэ куэд жиIэм и
Iэ куэд ищIэркъым.

Лъэпкъ Iущыгъэ:

Зыгъэхьэзырар 
ЩХЬЭЩЭМЫЩI Изэщ.

«Агростартап»-м
нэхъри зеужь

Къумахуэхэ я
унагъуэ дахэр

№35 (24.473) 2023  ГЪЭМ  ГЪАТХЭПЭМ  И  282

Лэскэн ЕтIуанэ къуажэм дэт курыт 
школыр сыт щыгъуи районым япэ итхэм 
яхэтащ, ноби аращ. Школым щеджахэм 
яхэтщ еджагъэшхуэхэр, щIэныгъэ зэ-
мы лIэужьыгъуэхэм я докторхэр, канди-
датхэр, профессор Iэзэхэр, академик 
цIэрыIуэхэр. Апхуэдэхэщ, псалъэм па-
пщIэ, Къумахуэ зэшхэу Башир, Мухьэ-
дин, Мурадин, Къумахуэ Владимир, Ша-
гъыр Iэмин, Мэремыкъуэ Арсен, Елей 
Валерэ. ЩIэныгъэхэм я кандидатщ жы-
лэм щыщ цIыху 15. Ди тхыгъэри зыте-
ухуар Лэскэн ЕтIуанэм и цIэр фIыкIэ зы-
гъэIу егъэджакIуэ Iэзэхэщ: Къумахуэхэ 
Феликсрэ Ритэрэ я унагъуэ дахэрщ. 

КЪУМАХУЭ Феликс школым щыщIэса-
ми и ныбжь ит псоми япэ ищу еджащ. 
ЩIэныгъэ зэгъэгъуэтыным щиIэ ехъулIэ-
ныгъэхэм къадэкIуэу щIалэщIэр хуэ-
жыджэрт спорт лIэужьыгъуэхэу футбо-
лым, шахматхэм. АбыхэмкIэ щIыналъэм 
щекIуэкI зэхьэзэхуэхэм пашэныгъэ къы-
щихьу екIуэкIащ. 

Школ илъэсхэм щатепсэлъыхьыжкIэ, 
Фе ликс фIыкIэ я цIэр къреIуэ математи-
кэмкIэ и егъэджакIуэу щытахэу Елмурзай 
Мухьэмэд Алий и къуэмрэ СэвкIуий Хьэс-
биян Данил и къуэмрэ. 

- Ахэр егъэджакIуэ къудейтэкъым, атIэ 
ущиякIуэхэт, ди дежкIэ сыткIи щапхъэт. 
Шахмат дыджэгуну япэу къыхэзылъхьа-
хэр Ельмурзай Мухьэмэдрэ Уэркъуасэ 
Рэмэзанрэт. А тIур Iэзэу джэгурт, дэри 
дыдрагъэхьэхырт шахматым, еджэным 
зэран хуэмыхъуу, - игу къегъэкIыж Фе-
ликс. - ЕгъэджакIуэ IэщIагъэм сыщехъуэп-
сари абы щыгъуэщ. Ди егъэджакIуэхэм я 
лъэкIыныгъэр тлъагъурт, ябгъэдэлъ 
щIэныгъэм и кууагъыр дгъэщIагъуэрт, я 
дерсхэм дыдахьэхырт. Ди зэманым, уэри 
зэрыпщIэщи, жып телефони компьютери 
щыIэтэкъым, тхылъ еджэнырат нэхъыбэу 
дыдэзыхьэхыу щытар. 

Курыт школыр ехъулIэныгъэкIэ къиух-
ри, Къумахуэм щIэныгъэ нэхъыщхьэрэ 
егъэджакIуэ IэщIагъэмрэ щызригъэгъуэ-
тащ КъБКъУ-м и физико-математикэ фа-
культетым. 

А гъуэгуанэ дыдэм, ауэ илъэситхукIэ 
нэхъ  гувауэ, ирикIуащ Фелиск щхьэгъусэ 
хуэхъуа Ритэ (ар АфIэунэхэ япхъущ). 
Жылэм дэт курыт школыр фIы дыдэу къи-
ухщ, университетым и щIэныгъэм щыхи-
гъахъуэри, Ритэ математикэмкIэ егъэ-
джакIуэу къуажэм къагъэкIуэжат. 

- Абы лъандэрэ илъэс куэд дэкIащ. Дэри 
бынунагъуэ дыхъужащ, - псалъэмакъым 
пещэ Ритэ. – КъытщIэува щIэблэм щап-
хъэ дахуэхъури, ди лъэужьыр псоми 
 яхуащ. ЩIалитIрэ зы хъыджэбзрэ диIэщи, 
щыми я IэщIагъэр егъэджакIуэщ, ди зы 
нысэри егъэджакIуэщ. Пэжщ, нысэм 
зэрыригъаджэр адыгэбзэщ. 

Къумахуэхэ я егъэджакIуэ унагъуэм ис-
хэм ящыщ дэтхэнэри я IэщIагъэм зэрыри-
лажьэ зэманыр зэхэплъхьэжмэ, бжы-
гъэшхуэ къыщIедз. Феликс илъэс плIыщI-

рэ блырэ, Ритэ плIыщIрэ щырэ мэхъу 
егъэ джэныгъэ-гъэсэныгъэ IэнатIэм зэры-
пэрытрэ. Быным я нэхъыжь Амир егъэ-
джакIуэу лэжьащ илъэсибгъукIэ, къыкIэ-
лъыкIуэ Арсен пщыкIуий (абы информа-
тикэмрэ математикэмкIэ ирегъаджэ), я 
нысэ ФатIимэ илъэс пщыкIух, хъыджэбз 
Динэ илъэсибл яIэщ стажу. Псори зэ-
хэплъхьэжмэ, илъэсищэрэ плIыщIрэ 
 мэхъу. Ритэ зэрыжиIэмкIэ, а бжыгъэм хэ-
хъуэ зэпытщ, щитIым нэсынущ, шэч хэ-
мылъу, илъэс тIощI-щэщIкIэ щIигъункIи 
хъунущ. Феликс Лэскэн ЕтIуанэм дэт ку-
рыт школымрэ Ерокъуэ жылэм щыIэмрэ 
що лажьэ, Рити иджыри пэрытщ а IэнатIэм, 
унагъуэри лэжьыгъэ IэнатIэри зэдехь. 

Унагъуэм я нэхъыжь Феликс лэжьы-
гъэшхуэ и щIыбагъ къыдэлъщ. «УФ-м 
егъэджэныгъэмкIэ и отличник» цIэ лъа-
пIэр зыхуагъэфэща Къумахуэр илъэс 
куэдкIэ лэжьащ школым и унафэщIу, 
егъэджэныгъэмкIэ щIыналъэ IэнатIэми 
илъэсищкIэ щыIащ, жэуаплыныгъэ 
зыпылъ лэжьыгъэфIхэр зэфIихыу. Ап хуэ-
дэ лэжьэкIэфIщ къагъэлъагъуэр Къума-
хуэхэ я унагъуэм ис адрей егъэджакIуэхэ-
ми. ЖыпIэнурамэ, абыхэм яхэмытми 
ярейщ щIыхь, фIыщIэ тхылъхэр зыхуамы-
гъэфэща, КъБР-м и Правительствэм, 
 КъБР-м и Парламентым, егъэджэны-
гъэмкIэ щIыналъэ IэнатIэм къабгъэдэкIа-
хэри яхэту. Феликс ноби хуабжьу дехьэх 
шахматхэм. Ар илъэс куэдкIэ щытащ шах-
матхэмкIэ судыщIэ нэхъыжьу. 

- Еджэным, тхылъым, щIэныгъэм пщIэ 
щыхуащIщ ди унагъуэр. Ди нэхъыжьхэм 
дагъэлъэгъуа щапхъэфIыр дэри нэры-
лъагъу ящытщIыжыну дыхущIокъу 
къытщIэхъуэ щIэблэм. АтIэми, зэманым 
зихъуэжащи, щIэныгъэм иIэ пщIэри нэхъ 
лъахъшэ хъункIэ сошынэ, - егъэджакIуэ 
IэщIагъэм топсэлъыхь Феликс. - Иджырей 
щIэблэм я зыужьыкIэр, дуней еплъыкIэр 
нэгъуэщIщ. Сабийхэр куэдым щыгъуазэу 
школым къокIуэ. Телевизорым еплъурэ 
урысыбзэр псынщIэу къапхъуатэ, нэхъы-
бэр зэрызэпсалъэри а бзэращ. Ди жагъуэ 
зэрыхъущи, адыгэбзэр къэIэтыжа хъур-
къым. Гъэсэныгъэри нэхъ кIащхъэ хъуащ. 

ЕгъэджакIуэ IэкIуэлъакIуэм къызэры-
хигъэщымкIэ, фIы дыдэу еджи щыIэщ, 
ауэ а Iуэхум телъэфауэ бгъэдыхьэхэри 
ма  щIэкъым. Апхуэдэ щытыкIэм иропIей-
тей зэщхьэгъусэхэр, ялъэкI псори ира-
хьэлIэ а Iуэхур егъэфIэкIуэным. 

«Быныр тэмэммэ, адэ-анэр мэтынш», - 
жаIэ адыгэм. Къумахуэхэ я егъэджакIуэ 
унагъуэ дахэм ис псоми дохъуэхъу Егъэ-
джакIуэмрэ унэтIакIуэмрэ я илъэсыр 
 угъурлы яхуэхъуну, творческэ текIуэныгъэ 
куэд, ехъулIэныгъэщIэ мымащIэ зыIэра-
гъэхьэну. Жылагъуэм щапхъэу щыб-
гъэлъагъуэ хъуну апхуэдэ адыгэ уна-
гъуэхэм ди гуапэщ заузэщIыну, я мурад-
хэмрэ хъуэпсапIэхэмрэ къайхъулIэну. 

УЭРКЪУАСЭ Владимир. 
 Лэскэн щIыналъэ.

Iимам Абу-Хьэнифэ и цIэр зезыхьэ Кавказ 
Ищхъэрэ Ислъам университетым студентхэм 
ща хутепсэлъыхьащ терроризмэм пэщIэтын 
зэры хуейм. Зэхуэсыр КъБР-м Лъэпкъ 
Iуэхухэмрэ жылагъуэ проектхэмкIэ и минис-
терствэм къызэригъэ пэ щат, «КъБР-м экстре-
мизмэмрэ тер  ро ризмэмрэ щыпэщIэтын» 
къэрал щIыналъэ программэм хыхьэу. 

АБЫ ХЭТАЩ КъБР-м Лъэпкъ Iуэхухэмрэ жыла-
гъуэ проектхэмкIэ и министрым и къуэдзэ Герго-
ков Жамболэт, Кавказ Ищхъэрэ Ислъам уни-
верситетым и проректор Шыбзыхъуэ Мурат, 
КъБР-м ис  муслъымэнхэм я дин IуэхущIапIэм и 
уна фэщIым и къуэдзэ Мысыр Хъызыр, IэщэкIэ 
ЗэщIэузэда Къарухэм къулыкъу щыщIэным къы-
пэрыкIыжа офицерхэм я «Мегапир» лъэпкъ зэ-
гухьэныгъэм КъБР-м щиIэ къудамэм и унафэщI 
Аттаев Жашарбэч, КъБР-м къэрал кIуэцI 
IуэхухэмкIэ и IэнатIэхэм я ветеранхэм я щIына-
лъэ, жылагъуэ зэгухьэныгъэм и унафэщI Пыхъ 
МуIэед, дин лэжьакIуэхэр, щIалэгъуалэр.

Зэхуэсым щытепсэлъыхьащ экстремизмэр 
къызэрыунэхуа щIыкIэми мы зэманым дуней 
псом щекIуэкI политикэр зыхуэдэми.

Гергоков Жамболэт жиIащ иужьрей илъэс 
зыбжанэм университетым щIэх-щIэхыурэ «стIол 
хъурейхэр» зэрыщрагъэкIуэкIыр, щIалэгъуалэм 
я гъэсэныгъэм, гупсысэ мыхъумыщIэхэм ахэр 
щыхъумэным, терроризмэмрэ экстремизмэмрэ 
зэрыпэщIэтыпхъэ Iэмалхэм теухуауэ.

- Мы Iуэхур Ислъам университетым къызэры-
щызэдгъэпэщым мыхьэнэшхуэ иIэщ. Нобэрей 
ди студентхэр мыгувэу мэжджытхэм увынущ, 
ахэр цIыху куэдым ядэлэжьэнущ. Абы къыхэкIыу 
я щIэныгъэм дегугъун, ахэр дунэтIын хуейщ, 

цIых убэм гупсысэ тэмэм хахьэн щхьэкIэ, - жиIащ 
Гергоковым. - Мы зэманым языныкъуэ хамэ къэ-
ралхэм Iэмал псори къагъэсэбэп хабзэм къемы-
зэгъ Iуэхугъуэхэм ди щIалэгъуалэр драгъэгъэ-
хьэхын, цIыхухэр къыхураджэн папщIэ. Зыщыдгъэ-
гъупщэ хъунукъым щIэныгъэншагъэм гугъуехьу  
хъуам я нэхъыбэр къызэрыхэкIыр. Нобэ дыщызэIу-
щIа еджапIэр дэIэпыкъуэгъуфI хъуну къыдолъытэ 
республикэм и жылагъуэ-политикэ зэ пIэзэ ры ты-
ныгъэм лъабжьэ хуэхъу Iуэхухэр гъэкIуэтэнымкIэ.

Гергоковым дыщIигъуащ иужьрей илъэсищым 
университетым апхуэдэ Iуэхугъуэ 15-м нэблагъэ 
зэрыщрагъэкIуэкIар. ЩIалэгъуалэр зэпымыууэ 
хэтщ республикэм къыщызэрагъэпэщ дин, жы-
лагъуэ Iуэхухэм.

Абы къыхигъэщащ мы зэманым Къэбэрдей-
Балъкъэрым дин зыIыгъхэм я щIэныгъэм хагъэ-
хъуэным, адэкIэ лэжьэным теухуауэ Iэмал псори 
щIыналъэм зэрыщагъуэтыр. 

Аттаев Жашарбек жиIащ щIэныгъэм хуэпаб-
гъэ, диным зыхэзыгъэгъуазэ щIалэгъуалэм 
зэра IущIар зэригуапэр. Абы студентхэм яжриIащ 
Америкэм и Штат Зэгуэтхэмрэ абы пэщIэщIэгъу-
хэмрэ дзэ IуэхукIэ Урысейм къызэрыпэщIэувэм 
къыдэкIуэу, лъэпкъхэр зэпэщIигъэувэну зэрыхэ-
тым зэригъэгузавэр. «Ар дэтхэнэми къыд-
гурыIуэу, экстремизмэм епха псоми дыпэщIэу-
вэн хуейщ, ди хуитыныгъэхэмрэ щхьэхуитыны-
гъэмрэ зэран хуэдмыгъэхъуу. Ди щIалэгъуалэр 
и пэкIэ плъэфу егъэсэн, щапхъэ зытрахын 
егъэлъагъун хуейщ. Зэман гугъу къытпэщылъ-
ми, дызэрызэкъуэувэм елъытауэ щытынущ ди 
къэкIуэнур», - къыхигъэщащ абы.

ЗэIущIэм студентхэр къыщыхураджащ щIэны-
гъэр Iэпэдэгъэлэл ямыщIыну, заужьыну.

БАГЪЭТЫР Луизэ.

Хамэ къэралхэм санкцэхэр къагупсысу ди хэкур бэлыхь 
хадзэну иужь щихьам, унафэщIхэмрэ цIыхубэмрэ хэ-
кIыпIэу къагупсысар куэд мэхъу. Уеблэмэ иджыпсту 
 сан к  цэхэм Урысейр нэхъ лъэщ зэрищIам тепсэлъыхьымрэ 
тетхыхьымрэ мащIэкъым. Зи гугъу тщIы Iуэхум теухуауэ 
къыхалъхьа «Агростартап» федеральнэ проектым нэгъа-
бэ ехъулIэныгъэшхуэхэр къыпэкIуащ. 2023 гъэм абы нэ-
хъри зраубгъури, мэкъумэшыщIэхэм нэхъыбэу дэIэпы-
къуу зэтраублащ. Къуажэдэсым фермэ къызэригъэпэ-
щу, былым игъэшхэн е хадэ хищIэн папщIэ къэралыр  
 хъарзынэу сэбэп мэхъу. 

«ХЬЭРЫЧЭТЫЩIЭ Iуэху цIыкIумрэ ику итымрэ» лъэпкъ 
проектым хиубыдэ «Агростартап» IуэхумкIэ ят грантхэр ди 
республикэми къэсащ. Псалъэм къыдэкIуэу жыпIэмэ, нэ-
гъа бэ а зэпеуэм зи тхылъхэр езыгъэхьа жэрдэмщIакIуэ 250-м 
щыщу 20-р текIуахэм хабжэри, сом мелуаным къыщыщIэ-
дзауэ щым нэс дэтхэнэми къратащ. Урысей Федерацэр къа-
пщтэмэ, цIыху мин 13,5-м апхуэдэ щIыкIэкIэ дэIэпыкъуащ. 

Мы программэр къызыхуэсэбэпыр хьэрычэтыщIэм и за-
къуэкъым, атIэ абыкIэ къуажэхэм лэжьапIэ IэнатIэ къы-
щызэIуах, къуажэдэсым дежкIэ ар Iэмал хъарзынэщ. Къ э-
рал мылъкум къыхэкIыу хьэрычэтыщIэм зыIэригъэхьэфы-
нущ щIы кIапэ, фермэ иухуэфынущ, былым къищэхуфы-
нущ, былымылыр е шэр щызэрихьэн, щихъумэн пэшхэр 
ищIыфынущ, техникэ зэригъэпэщыфынущ. Былымыл, шэ 
зыщэхэми зэхуэдэу иратынущ ахъшэр. 

Грантыр къэпхьын папщIэ УФ-м урицIыхуу, къуажэм удэ-
су, фермэ IуэхущIапIэ уиIэу е къызэбгъэпэщыну мурад 
пщIауэ щытыпхъэщ. Iуэху къепхьэжьам текIуэдэну ахъшэм 
и процент 90-р къэралым къуетыж.

2023 гъэм къэралым проект 850-м ахъшэ хухихыну и му-
радщ, абы папщIэ бюджетым къыщагъэлъэгъуащ сом ме-
ларди 3. Нэгъабэ елъытауэ мы гъэм ятыну ахъшэм хэхъуащ. 
Пса лъэм папщIэ, Iэщышхуэ зыгъашхэм сом мелуни 5-м 
къыщыщIэдзауэ мелуани 7-м нэс иратынущ, жыг хэзысэм 
сом мелуни 3 - 5 хухахынущ. Сом мелуани 8 иратынущ ко-
оперативу лажьэхэм. 

Фигу къэдгъэкIыжынщи, грант зратыр фермэ хозяйст-
вэхэмрэ уней хьэрычэтыщIэхэмрэ я закъуэкъым, атIэ зи унэ, 
зи хадэ Iуэху щызыщIэну хуейхэри хэт хъунущ зэпеуэм. Абы 
папщIэ бизнес-план зэхэплъхьэн хуейуэ аращ. Къи щы-
нэмыщIауэ, къэралым ахъшэ къуитын щхьэкIэ, къыщIэбдза 
Iуэхум илъэси 5-кIэ зэрызиужьынумрэ абы къыпэкIуэну 
фейдэмрэ и пащхьэ иплъхьэн хуейщ. 

«ХьэрычэтыщIэ Iуэху цIыкIумрэ ику итымрэ» лъэпкъ 
проек тым хыхьэ «Агростартап» программэмкIэ ди рес-
публикэм нэгъабэ сом мелуан 54-рэ щатащ, абы щыщу ме-
луан 53,5-р федерадьнэ бюджетым къыхэкIыу. 

Мы гъэм етIуанэу ирагъэкIуэкI зэпеуэр зытеухуэжар хьэ-
рычэт Iуэхум зегъэужьынырщ. Iуэхур къыщIэбдзэным и за-
къуэкъым къэралыр къызэрыбдэIэпыкъур, лэжьыгъэ зэте-
убла уиIэмэ, къыщIэбгъэкI ерыскъыхэкIыр хамэ къэрал еб-
гъэшэнымкIи сэбэп мэхъу. Грантыр зэ къуату аращ, пхухаха 
ахъшэр мазэ 18-м къриубыдэу къэбгъэсэбэпын хуейщ.

Мыпхуэдэ дэIэпыкъуныгъэхэр ди къэралым дежкIэ щIэ-
къым. УФ-м и Президентым и жэрдэмкIэ, 2019 гъэм къра-
гъэжьа лъэпкъ проектхэр хуабжьу сэбэп мэхъу лэжьэну 
 хуейхэм Iуэху кърахьэжьэнымкIэ, зэтраухуэнымкIэ, хьэрычэт 
зехьэным лъэ быдэкIэ хэувэнымкIэ. Абы езы къэралым 
къыхуихь фейдэри мащIэкъым. 

2022 гъэм ирихьэлIэу УФ-м IуэхущIапIэ мыину мелуани 
5,8-рэ къыщызэIуахащ лъэпкъ проектхэм я фIыгъэкIэ. 2019 
гъэ лъандэрэ Урысейм хьэрычэт Iуэху щыпщIэну куэдкIэ 
 нэхъ тынш зэрыхъуар къыхагъэщ цIыхубэми.

А псом къадэкIуэу, санкцэхэм я зэранкIэ бренд куэд икIы-
жащи, утыкур ди къэралым къыщыщIагъэкIхэмрэ къыща-
гъэкIхэмрэ хуит яхуохъу. Щхьэж къыщIигъэкIыр ищэнымкIэ 
къиин щыIэжкъым. Ар зыщэхуни зышхыни гъунэжщ. Нэгъуэ-
щIу жыпIэмэ, хьэрычэтыщIэхэм, зэи щымыIа Iэмал къаху-
къуэкIащ. Абыхэм къэралым закъыщIегъакъуэ, етIуанэра-
уэ, езым хуэдэ нэхъ лъэрызехьэхэр санкцэхэм я фIыгъэкIэ 
кIуэдыжащи, къыщIагъэкIым хуейхэр куэд хъуащ, ещанэра-
уэ, зи Iуэху езыгъэжьагъащIэ хьэрычэтыщIэхэм папщIэ 
утыку хэр къэралым и куэдщ, къацIыхун папщIэ гугъу ехьыр-
къым, апхуэдэуи и хэхъуэм щхьэщитыкIын хуей налогхэмкIэ 
къэралым хуэгъэкIуатэхэр къигупсысащ. 

НЭЩIЭПЫДЖЭ Замирэ.

КъБР-м ЩэнхабзэмкIэ и министерствэм, КъБР-м и Тха кIуэ-
хэм я зэгухьэныгъэм, «Адыгэ псалъэ», «Кабардино-Бал-
карская правда», «Заман», «Советская молодёжь»,  «Iуащ  хьэ - 
ма  хуэ», «Минги Тау», «Литерат урная Кабардино-Балкария», 
«Эльбрус» тхылъ тедзапIэм, «КъБР-м и Адыгэ Хасэ» жыла-
гъуэ зэгухьэныгъэм я лэжьакIуэхэр Бицу Анатолэ Мурат и 
къуэмрэ Мыкъуэжь Анатолэ Хьэбалэ и къуэмрэ   яхуогузавэ 
КъБАССР-м щIыхь зиIэ и егъэджакIуэ Бицу  Георгий Мурат 
и къуэр дунейм зэрехыжам къыхэкIыу.

КъБР-м ЩэнхабзэмкIэ и министерствэм, КъБР-м и ТхаТТ кIуэ-
хэм я зэгухьэныгъэм, «Адыгэ псалъэ», «Кабардино-Бал-
карская правда», «Заман», «Советская молодёжь»,«Iуащхьэ -
махуэ», «Минги Тау», «ЛитератТТ урная Кабардино-Балкария», 
«Эльбрус» тхылъ тедзапIэм, «КъБР-м и Адыгэ Хасэ» жыла-
гъуэ зэгухьэныгъэм я лэжьакIуэхэр Бицу Анатолэ Мурат и
къуэмрэ Мыкъуэжь АнатолэХьэбалэ и къуэмрэяхуогузавэ 
КъБАССР-м щIыхь зиIэ и егъэджакIуэ Бицу Георгий Мурат
и къуэр дунейм зэрехыжам къыхэкIыу.

(КIэухыр.
ПэщIэдзэр 1-нэ нап.)

Депутатхэм ягъэбелджылащ УФ-м 
и Президент Путин Владимир 2023 
гъэм мазаем и 21-м УФ-м и Федераль-
нэ Зэхуэсым Зэрызыхуигъэзам къы-
щыгъэлъэгъуахэр гъэзэщIэнымкIэ 
КъБР-м и Парламентыр зэлэжьыну 
Iуэхухэр. Апхуэдэу Iуэхугъуэ 27-рэ 
ирагъэкIуэкIыну я мурадщ: «Прави-
тельствэм хухах сыхьэту», «Комите-
тым и сыхьэту» - 7, «стIол хъурейуэ» - 
3, комитетхэм я зэIущIэу - 15.

2022 гъэм зэфIагъэкIам теухуауэ 
зэIущIэм къыщыпсэлъащ КъБР-м 
Къэзыпщытэ-къэзыбж и палатэм и 
унафэщI КIасэ Динэ. Абы жиIащ я 
IуэхущIапIэр набдзэгубдзаплъэу зэры-
кIэлъыплъыр республикэм, ФIэкIыпIэ 
зимыIэ медицинэ страхованэмкIэ щIы-
налъэ фондым я бюджетыр къызэра-
гъэсэбэпым, лъэпкъ, щIыналъэ проек-
тхэр зэрагъэзащIэм, къэрал мылъкур 
зэрызэрагъэзахуэм, нэгъуэщI Iуэхут-
хьэбзэхэри къызэрызэрагъэпэщым.  

- Къэпщытэныгъэ щедгъэкIуэкIащ 
IуэхущIапIэ 51-м, эксперт-аналитикэ 
лэжьыгъэхэр - 107-м. Ар процент 80-кIэ 
нэхъыбэщ, 2021 гъэм елъытауэ. Абы-
хэм ехьэлIауэ палатэм дэфтэр 15 игъэ-
хьэзыращ, зэхъуэкIыныгъэ гуэрхэр ха-
лъхьэн зэрыхуейр къыщыгъэлъэ-
гъуауэ. Ахэр мы зэманым 10-м ягъэ-
зэщIащ, - жиIащ КIасэм. - 2022 гъэм и 

КъБР-м Лъэпкъ Iуэхухэмрэ жылагъуэ пэхуэщIэхэмкIэ и 
ми нистерствэм щекIуэкIащ наркотикым пэщIэтыным ехь э-
лIа Iуэхухэм жылагъуэ IуэхущIапIэхэр кърашалIэу зэдэ-
лэжьэным теухуа семинар. 

АР екIуэкIащ «Ажалыр щащэр къыджеIэ» наркотикым 
пэщIэт урысейпсо профилактикэ акцэм и япэ Iыхьэм хыхьэу, 
«Къэбэрдей-Балъкъэр Республикэм и жылагъуэ организа-
цэхэмрэ граждан институтхэмрэ ядэлэжьэн» къэрал програм-
мэр пхыгъэкIыным ипкъ иткIэ. 

Мурад нэхъыщхьэр наркотикым пэщIэтын республи  кэм 
мылъку къэлэжьыным емыпха и IуэхущIапIэхэр къыхэшэ-
нырщ, ведомствэхэм зэрадэлажьэр егъэфIэкIуэнырщ. 

Семинарым хэтащ КъБР-м щыIэ МВД-м и УНК-м и оперу-
полномоченнэ нэхъыжь, полицэм и подполковник Давыдовэ 
Иринэ, республикэм и жылагъуэ, дин зэгухьэныгъэхэм я 
лIыкIуэхэр. 

Iуэхум и унэтIакIуэщ республикэм Лъэпкъ Iуэхухэмрэ жыла-
гъуэ пэхуэщIэхэмкIэ и министерствэм и къудамэм и унафэщI 
Куэцэ Эльберт. Абы къыхигъэщащ мыпхуэдэ Iуэхухэр зэтеуб-
лауэ зэрырагъэкIуэкIыр, наркотикым пэщIэтыным щызэдэ лэ-
жьэнымкIэ мы зэманым зыхунэсахэр хъумэн зэрыхуейр, къэ-
рал властым и органхэр, цIыхубэ хъыбарегъащIэ IэнатIэр, 
цIыхухэр абы къыхэшэным мыхьэнэшхуэ зэриIэр. Куэцэр 
тепсэлъыхьащ къаIэта Iуэхум ехьэлIауэ министерствэм ири-
гъэкIуэкI лэжьыгъэм. 

Давыдовэ Иринэ зэпкърыхауэ тепсэлъыхьащ наркотик-
хэкIхэмрэ акъылыр зыгъэутхъуэ пкъыгъуэхэмрэ хабзэншагъэ-
кIэ ирагъэкIыным пэщIэту ирагъэкIуэкI Iуэхухэм, «Ажалыр ща-
щэр къыджеIэ», «Ди сабийхэм я узыншагъэмрэ шынагъуэн-
шагъэмрэ папщIэ» акцэхэм кърикIуахэм. 

Семинарым кърикIуахэр къыщызэщIакъуэжым жылагъуэ 
IуэхущIапIэхэм я лIыкIуэхэм жаIащ а лэжьыгъэм хыхьэну 
зэрыхьэзырыр, республикэм и властым и органхэмрэ цIыху-
бэмрэ быдэу зэпыщIауэ щытын зэрыхуейр къыхагъэщащ, 
апхуэдэуи даIыгъащ «Ажалыр щащэр къыджеIэ» урысейпсо 
Iуэхур республикэм щегъэкIуэкIыныр. 

УАРДЭ Жантинэ. 

2023 гъэр ЕгъэджакIуэмрэ унэтIакIуэмрэ я илъэсщ

Лъэпкъ  проектхэр

Нэгъабэ  зэфIагъэкIахэмрэ
зэхъуэкIыныгъэщIэхэмрэ

бюджет законодательствэм хэлъа 
 ныкъусаныгъэу сом мелуан 70,2-м нэ-
сыр зэредгъэгъэзэхуэжащ, ипэ илъэс-
хэм ейуэ - сом мелуан 14,2-м щIигъу. 
Бюджетым теухуа отчётым сом мелуан 
313,5-м теухуауэ зэтемыхуэ гуэрхэр 
хэлъти, ар и пэ иту дгъэзэкIуэжащ. 
 Къи щынэмыщIауэ, бюджет ахъшэрэ 
къэрал мылъкуу сом мелуан 23,6-рэ 
сэбэп пылъу къызэрамыгъэсэбэпа 
 ныкъусаныгъэри зэрагъэзэхуэжащ.

КъБР-м Къэзыпщытэ-къэзыбж и па-
латэр жыджэру долажьэ республикэм 
и хабзэхъумэ IэнатIэхэм. Апхуэдэу уго-
ловнэ Iуэхуищ къызэIуахащ. Суд уна-
фэхэм япкъ иткIэ, хэщIыныгъэ иратам 
тещIыхьауэ тIум ахэр ирагъэпшынащ. 
Республикэм и прокуратурэм Iуэху къи-
Iэтащ административнэ хабзэхэр къы-
зэрызэпаудам теухуауэ. КъБР-м Къэ-
зыпщытэ-къэзыбж и палатэм и лэжьа-
кIуэхэм къаIэтащ административнэ ха-
бзэхэр къызэрызэпаудам хуэгъэза Iуэху 
11. Судым жэуапым иришэлIащ къулы-
къу щIи 6. Апхуэдэуи 14-м хуагъэлъэгъуащ 
я лэжьыгъэр тэмэму ирахьэкIыну. 

ЗэIущIэм депутатхэр щедэIуащ 2022 
гъэм КъБР-м и Парламентым и хаб-
зэхэм я щытыкIэр зыхуэдэм. КъБР-м и 
Парламентым и УнафэщIым и къуэдзэ 
Жанатаев Сэлим зэрыжиIамкIэ, нэгъа-
бэ республикэм и хабзэубзыху орган нэ-
хъыщхьэм къищтащ хабзэрэ унафэу 
73-рэ. КъищынэмыщIауэ, КъБР-м и 
Пар ламентым УФ-м и Федеральнэ Зэ-
хуэсым иригъэхьащ федеральнэ за-

конхэм я проектищ, 2-р къащтащ. 2022 
гъэм и кIэм ирихьэлIэу, Къэбэрдей- 
Балъкъэрым и законхэр 229-рэ                              
мэхъу.

КъБР-м къэрал кIуэцI IуэхухэмкIэ и 
ми нистр Павлов Василий къэпсэлъэн 
и пэ, 2022 гъэм IуэхущIапIэр зэлэжьа-
хэм теухуауэ видеоролик кIэщI зэIу-
щIэм ща гъэлъэгъуащ. Министрым 
жиIащ 2019 гъэ лъандэрэ республикэм 
щалэжь щIэпхъаджагъэхэм я бжыгъэр 
 нэхъ мащIэ зэрыхъуар - 872-м къы щы-
щIэдзауэ 853-м нэсу (цIыху мини 100-м 
те щIыхьауэ). Ар хуэдэ 1,5-кIэ нэхъ ма-
щIэ щ адрей щIыналъэхэм ейм елъыта-
уэ.

- 2019 гъэм щегъэжьауэ жыджэру 
делэжьащ цIыхухэм я шынагъуэнша-
гъэр къызэгъэпэщыным, я мылъкур 
хъумэным, уэрамхэм щалэжь щIэпхъа-
джа гъэхэр гъэмэщIэным. 2019 гъэм ап-
хуэдэ щIэпхъаджагъэу миным щIигъу  
ялэжьу щытамэ, нэгъабэ а бжыгъэр 
758-рэщ зэрыхъуар. КъищынэмыщIа-
уэ, зи гугъу тщIы пIалъэм къриубыдэу, 
процент 60-кIэ хэщIащ ныбжьыщIэхэм 
ялэжь мыхъумыщIагъэхэми, - жиIащ 
Павловым. – КъыдэкIуэтей щIэблэр 
гъэ са хъуным, къэрал кIуэцI Iуэхухэм-
кIэ IэнатIэм дегъэхьэхыным хуэгъэзауэ 
кадет зэщIэхъееныгъэм зыдогъэужь. 
Псалъэм папщIэ, «Совет Союзым и 
ЛIыхъужь Калюжнэм и цIэр зезыхьэ 
курыт еджапIэ №7» муниципальнэ 
егъэ джэныгъэ IуэхущIапIэм мы зэ-
маным апхуэдэу класси 4 щызэщIа-

гъэуIуащ. Абыхэм псоми зэхэту кадети 
120-рэ йокIуалIэ. 

Министрыр тепсэлъыхьащ гъуэгум 
машинэ зэжьэхэуэхэр къыщымы-
гъэхъу ным, наркотик лIэужьыгъуэхэр 
зэ рамыгъэкIуэным теухуауэ зэфIагъэкI 
лэжьыгъэми. 

- Республикэм наркотик лIэужьы-
гъуэхэр зэтраублауэ къызэрашэ гъуэгуу 
30-м щIигъу «зэхуэтщIащ», хамэ къэ-
рал къикIыу зы яхэту. Къищы-
нэмыщIауэ, мы Iуэхум ехьэлIауэ щIэп-
хъа джагъэ зылэжь гупхэм хэту цIыху 
12-м я лэжьыгъэр нахуэ къэтщIащ, - 
жиIащ Павловым. - Хабзэм къемызэ-
гъыу ящэ наркотикхэмрэ акъылыр зы-
гъэутхъуэхэмрэ ящыщу килограмм 
 47-м щIигъу къытрахащ. ЩIэпхъаджа-
гъэ гуэрхэр ялэжьыну мурад зыщIа зы 
гуп къэтхутащ, цIыхуи 7 хэту. Апхуэдэуи 
тер роризм щIэпхъаджагъэ зэралэ-
жьам къыхэкIыу цIыху 25-рэ яубыдащ, 
экстремизм мыхьэнэ зыхэлъ Iуэхухэр 
къызэзыгъэпэщауэ - 16. Республикэм 
щыщ цIыхуитIым IэрыщIу ящIа къызэ-
рагъауэ пкъыгъуэхэмкIэ Бахъсэн къа-
лэм щIэпхъаджагъэ щалэжьыну зэра-
мурадар къыщIагъэщащ. Мыпхуэдэ 
лэжьыгъэхэр щедгъэкIуэкIым цIыхухэм 
ар зэран яхуэхъуакъым.

Министрым жиIащ техникэкIэ яIэ Iэ-
малхэм зэрыхагъахъуэмрэ IуэхущIа-
пIэм и IэщIагъэлIхэм я зэфIэкIымрэ я 
фIы гъэкIэ ехъулIэныгъэ яIэу зэры-
пэщIэтыр Интернетым щалэжь щIэп-
хъаджагъэхэм. IT IэмалхэмкIэ ялэжьа 
щIэпхъаджагъэхэр къызэрыщIагъэ-
щым 2022 гъэм процент 39-м нэскIэ хэ-
хъуащ (2020 гъэм процент 23-рэ хъууэ 
щытащ). Ахэр зэрызэхагъэкIымкIэ 
 КъБР-м Къэрал кIуэцI IуэхухэмкIэ и ми-
нистерствэм етхуанэ увыпIэр щиIыгъщ 
Урысей Федерацэм.

БАГЪЭТЫР Луизэ.

ЩIэныгъэм къыхураджэ

Зэкъуэту наркотикым 
пэщIэтын ЕС-м и къэралхэр 

зыщIогупсысыж

Украинэм и президенту 
щыта Кучмэ Леонид и чэн-
джэщэгъуу лэжьа Соскин 
Олег интернетым щиIэ на-
пэкIуэцIхэм я зым щыжи-
Iащ Европэ зэгухьэны-
гъэм Зеленский Владимир 
Урысейм зэпсэлъэныгъэр 
дригъэкIуэкIыну къызэ-
ры хуриджэр.

АБЫ и псалъэхэм къызэ-
рыхэщамкIэ, Украинэм ще-
кIуэкI Iуэхухэм щхьэкIэ ЕС-м 
хыхьэ къэралхэр гугъуехь 
зэхуэмыдэхэм Iуоуэ. Абы 
къыхэкIыуи, Киев и къулы-
къущIэхэм зэрахущытым 
зихъуэжынкIи хъунущ. «Ев-
ропэм и къэралхэр езэшащ, 
абыхэм ящыщ куэдым къа-
лъытэ Урысей Федерацэм 
зэрыгурыIуэн Iэмал гуэр 
 Украинэм къилъыхъуэн 
 хуейуэ», - жиIащ полити-
кым. Апхуэдэуи абы и пса-
лъэхэм дыщIигъужащ Укра-
инэм IэщэкIэ зэщIэузэда и 
къарухэр щытыкIэ гугъум 
зэритыр, адэкIи я Iуэхур 
 нэхъ хьэлъэж хъункIи шына-
гъуэ зэрыщыIэр.

Соскин Олег Украинэм и 
пре зидентыр игъэкъуэн-
шащ къэралым хэщIыны-

гъэш хуэ зэрыригъэгъуэтам-
кIэ. «Мы зэманым къри-
убыдэу хэкIуэдахэмрэ уIэ-
гъэ хъуахэмрэ цIыху мини 
160-м нэсащ. Абы щыгъуэ-
ми езы къулыкъущIэхэм зы-
кIи ягу къыхэмыщтыкIыу 
мэпсэу», - къыхигъэщащ 
абы.

Урысейм и 
цIыхухэм къахохъуэ

Донецк ЦIыхубэ Респуб-
ликэм щыпсэухэм Урысей 
Федерацэм и цIыхуу зра-
гъэтхыну хуитыныгъэ зэ-
раIэмкIэ Конституцэ су-
дым унафэ къызэрищтэрэ 
Урысейм и паспортыр 
къы  дэзыхыну хуейхэм я 
бжыгъэм кIуэ пэтми хо-
хъуэ.

«СЭ а Iуэхум илъэсийкIэ 
сы пэплъащ. Си гъащIэ 
псом урысу зыкъэслъытэжу 
сыкъекIуэкIащ, иджы си 
жьыщхьэ украиныбзэкIэ 
фIэкIа сыпсалъэ мыхъуну 
къыспаубыдырт», - жриIащ 
«РИА Новости»-м и журна-
листым зи ныбжьыр хэкIуэта 
цIыхухъум. 

Нэгъабэ и гъатхэм ар Сла-
вянск къикIри, Донецк 
къэкIуауэ щытащ. ДНР-м и 
цIыхуу зэрыщытым щыхьэт 
техъуэ тхылъыр зэримы-
гъэпэщу, абы занщIэу уры-
сей паспортыр къыдихащ.

Урысей дэфтэрыр къыIи-
хащ къызэралъхурэ Донецк 

ЦIыхубэ Республикэм щып-
сэу пщащэми. «Куэд щIат 
абы иужь сихьэн зэрыхуей-
рэ, дэ сытым дежи Урысейм 
дыщыщу зыкъэт лъы тэ-
жырт», - жиIащ абы.

Къапщтэмэ, илъэс зыб-
жанэ хъуауэ ДНР-м и 
 цIы хухэм Урысей паспортыр 
къы дах, абы и зэгъэ пэ-
щыным пыщIа Iуэхухэр гъэ 
къэси нэхъ тынш хъуурэ йо-
кIуэкI. Псалъэм папщIэ, 
япэм абы папщIэ Урысейм 
у кIуэн хуейуэ щытамэ, 
иджы узыхуеину тхылъхэр 
Донецк щызэбгъэпэщыфы-
нущ икIи мазэ нэхъ дэмы-
кIыу паспортыщIэр къыпIэ-
рыхьэжынущ.

Гъатхэпэм и 28, 
гъубж

Балъкъэр лъэпкъым и 
къэщIэрэщIэжыныгъэм и 
махуэщ

Тхыдэджым и дунейпсо 
махуэщ

1940 гъэм къалъхуащ 
КъШР-м и къэрал лэ жьа-
кIуэ, тхакIуэ, усакIуэ Псы-
хэмыхьэ Мусэ.

1954 гъэм къалъхуащ «Со-
ветская молодёжь» газе-
тым и редактор нэхъыщхьэу 
илъэс куэдкIэ лэжьа, УФ-ми 

КъБР-ми щэнхабзэмкIэ 
щIыхь зиIэ я лэжьакIуэ 
Къар дэн Мухьэмэд.

Дунейм и щытыкIэнур
«pogoda.yandex.ru» сайтым 
зэритымкIэ, Налшык пшэр 
техьэ-текIыу щыщытынущ.   
Хуабэр махуэм градус 15 - 
18, жэщым градуси 8 - 9 щы-
хъунущ.

Гъатхэпэм и 29, 
бэрэжьей

Юридическэ IэнатIэм и 
лэжьакIуэм и махуэщ

1946 гъэм къалъхуащ 
 КъБР-м щIыхь зиIэ и артист 
Ало Руслан.

1950 гъэм къалъхуащ 
тхыдэ щIэныгъэхэмкIэ док-
тор, профессор, Осетие 
Ищхъэрэ – Аланием, Осе-
тие Ипщэм, КъБР-м щIэны-
гъэхэмкIэ щIыхь зиIэ я 
лэжьакIуэ Дзидзоев Вале-
рий.

Дунейм и щытыкIэнур
«pogoda.yandex.ru» сайтым 
зэритымкIэ, Налшык уэшх 
къыщешхынущ. Хуабэр ма-
хуэм градуси 9 - 13, жэ щым 
градуси 4 - 7 щыхъунущ.

Дунейм 
щыхъыбархэр

КъБР-м ЩэнхабзэмкIэ и министерствэм, «КъБР-Медиа» 
къэрал кIэзонэ IуэхущIапIэм, КъБР-м и Журналистхэм я зэ-
гухьэныгъэм, «Кабардино-Балкарская правда», «Адыгэ 
псалъэ», «Заман», «Горянка», «Советская молодёжь» га-
зетхэм, «Литературная Кабардино-Балкария», «Iуащхьэ-
махуэ», «Минги Тау», «Солнышко», «Нур», «Нюр» журнал-
хэм, «Къэбэрдей-Балъкъэр» ВТК-м, «Къэбэрдей-Балъ-
къэр» республикэ хъыбарегъащIэ агентствэм, «Эльбрус» 
тхылъ тедзапIэм я лэжьакIуэхэр «Кабардино-Балкарская 
правда» газетым и редактор Чэрты Ольгэ Николай и 
п хъум хуогузавэ абы и анэ Нэгъучэ Шэхъырхъан Ехьян и 
пхъур дунейм зэрехыжам къыхэкIыу.

Котляровхэ Викторрэ 
 Мариерэ я тхылъ тедзапIэм 
иджыблагъэ адыгэбзэкIэ 
къыщыдэкIащ «ГъащIэ 
 гъуэгуанэ» фIэщыгъэ да-
хэр зыгъуэта усыгъэ тхылъ 
гъэщIэгъуэныр. ЩыIэны-
гъэ, лъагъуныгъэ, цIыху-
гъэ, псэм и къабзагъэ, гу-
мащIагъэ - дунейм тетыху 
цIыхум къилъыхъуэ, зэпы-
мычу зыгъэпIейтей, и гу ры-
щIэхэр къызэщIэзыгъэу -
шэ мы Iуэхугъуэхэращ усэ 
зэужьым курыхыу яIэр, ар 
зи IэдакъэщIэкI усакIуэми 
и гузэхэщIэхэм къежьапIэ 
яхуэхъуар.

ЩЫIЭЩ лIыфI, сыт щы-
гъуи и псалъэрэ и щапхъэрэ 
къэплъыхъуэу. Зи гугъу тщIы тхылъыр зи къалэмыпэ къыщIэ-
кIа Молэ Барэсбий жылэм къызэращIэри апхуэдэут - ар 
лIыфIт, цIыхухэм гъуэгугъэлъагъуи ущиякIуи яхуэхъурт, нэ-
гъэсауэ цIыху пэжт. «Барэсбий жиIащ» псалъэхэр зэхэзыхым 
Iуэхум и зэблэгъэкIыпIэр зэрынахуэр хьэкъ щыхъурт, нэгъуэщI 
кIэлъыжимыIэжми хъуну щытыкIэ иувэрт. ФIэщ щIыгъуейщ 
Молэ Барэсбий къыщамыцIыху къуажэ Бахъсэн щIыналъэм 
итауэ. Ар къэгъэнауэ, абы и цIэр щIыпIэ куэдым щащIэрт, и 
псалъэрэ и чэнджэщрэ зэхахыну къыхуэкIуэр мащIэтэкъым.

Молэ Барэсбий КъурIэн Iыхьлыт, диныр хьэкъыу зыпхыкIат. 
ЦIыхухэм уаз щариткIэ, КъурIэным ит Iэятыр къызэрыкIуэу 
 къихьыртэкъым, атIэ абы и мыхьэнэр зэпкърихырт, бегъым-
барым и гъащIэм ехьэлIа Iуэхугъуэхэр къызыхэщ хьэдисхэм -
кIи щIигъэбыдэжырт, хьэрыпыбзэр фIыуэ зэрищIэм, Къур-
Iэным итыр къызэрыгурыIуэм и фIыгъэкIэ, диныр зэрыщытын 
хуейм хуэдэу цIыхубэм ябгъэдилъхьэрт. Ауэ абы щIыкIэ 
гъэщIэгъуэн иIэт - цIыхум хуэмыхьынрэ хуэмышэчынрэ 
 къытрилъхьэркъым, дэтхэнэ зы фарзми мардэ иIэщ, дэтхэнэ 
зы сунэтми мардэ иIэщ, зэдэпхьыныр, фIыгъуэм и гъуэгур 
абыхэм къахэплъыхъухьыныр хьэкъщ, жиIэрт. Мис апхуэдэ 
псалъэ щабэхэмкIэ инри цIыкIури къыдихьэхырти, диным 
зыри Iуимыгъэщту къришалIэрт Барэсбий. Хэти псэлъэкIэрэ 
Iуэху щIэкIэрэ къахуигъуэтыфырт Молэм - зи ныбжь хэкIуэтам 
хуэфащэ пщIэр зыхригъащIэурэ епсэлъылIэрт, щIалэщIэри 
игъэгушхуэурэ иущийрт. Барэсбий зыцIыхуам ноби къелъы-
хъуэ, апхуэдизкIэ ар цIыхугъэкIэ гъэнщIати, дахагъэр и щэну 
дунейм тетати.

Усыгъэм ауэ сытми зеппщыткIэ узыхуейр къыпхуигъэкIы-
нукъым. УсакIуэ, литературэхутэ Къэжэр Хьэмид зэрыжиIа -
щи, усэр пшыналъэу къимыкIмэ, бгъэпсалъэ къудейкIэ гу-
щIэм нэсынукъым. Молэ Барэсбий усэныр и IэщIагъэу 
щымытами, усэбзэм и щэхухэр къызэригъэIурыщIар къигъэщI 
сатырхэм къыхэщырт, уеблэмэ езым и гъуэгуи щыпхишат. 
 Дунейм къытехьа тхылъыщIэм ит усэхэм я псалъэ зэ-
гъэпэщыкIэр гъэщIэгъуэнщ - ахэр IуэрыIуатэ жыпхъэм итщ, 
къуажэхьхэм, псалъэжьхэм, лъэпкъ жыIэгъуэхэм я фащэр 
щыгъщ. И гъащIэм къыдекIуэкIа цIыхухэм фIыщIэ зэра-
хуищIыр къызыхэщ тхыгъэхэр абыхэм я фэеплъым къыщы-
мыувыIэу, щIалэгъуалэм гъэсэпэтхыдэ яхуэхъу литературэ 
къэгъэщIыгъэ гъэщIэгъуэнщ. Тхьэр зи фIэщ хъууэ щыта Молэ 
Барэсбий и усэбзэр къэхъугъэм къыхэтэджыкIа сатырщ, 
щыпкъагъэмрэ пэжыгъэмрэ зэпищIэу, дахагъэмрэ гуакIуа-
гъэмрэ зэригъэубыду.

«ГъащIэ гъуэгуанэ» тхылъым ихуащ «Къэбардэ Мурат» 
поэмэри. Абы щыщ пычыгъуэхэри газетхэм мызэ-мытIэу 
къытехуэгъащ. Зытеухуар адыгагъэмрэ хабзэмрэ щIапIыкIа, 
лэжьыгъэм щымышынэ, гуащIэдэкIкIэ псэу адыгэ щIалэщ. 
Поэмэм и лIыхъужьым уигу къигъэкIри езыращ - тхыгъэм щы-
гъуазэхэм зэрыжаIэмкIэ, Къэбардэ Муратыр езым зыт-
рищIыкIыжа образщ.

Молэ Барэсбий дунейм зэрехыжрэ илъэс 13 дэкIыжащ. 
Къытхэмытыж нэхъыжьыфIым къызэринэкIа гъащIэр къыди-
гъэпсалъэ фIэкIа умыщIэну, къыщIэна и бынхэм и усэ зэужьыр 
дунейм къытрагъэхьащи, лъэпкъым дежкIи лъапIэныгъэщ, 
литературэм дежкIи иджыри зы лъэбакъуэщ. Ди гуапэщ 
Барэсбий и макъыр щIэрыщIэу къызэрыIужар, и цIэр иджыри 
лъэпкъым къритIуэжыну Iэмал щыIэ зэрыхъуар.

ШУРДЫМ Динэ.

Илъэс зыбжанэ ипэкIэ «Адыгэ пса-
лъэ» газетым иIащ «Хэт сытым 
елэжьрэ?» зи фIэщыгъэ рубрикэ. Абы 
дэ я гугъу щытщIырт творческэ цIыху-
хэм, псом хуэмыдэжу тхакIуэхэмрэ 
усакIуэхэмрэ ящIэ-ялэжьым, абыхэм я 
къалэмыр къызыхуащтэм, щIэщы-
гъуэу зэман гъунэгъум дунейм къы-
техьэну дызыпэплъэ хъунухэм. Сэ му-
рад сщIащ а хабзэ дахэр, зэрыхъукIэ, 
къэзгъэщIэрэщIэжыну икIи зи Iуэху 
къэзгъэлъэгъуэну сыхуейр тхэхэм я 
 закъуэкъым, атIэ театр лэжьакIуэхэми, 
сурэтыщIхэми, дыщэкIхэми, нэгъуэщI 
IэщIагъэ гъэщIэгъуэнхэм ирилажьэ-
хэми я деж сынэсыну. ФфIэгъэщIэ-
гъуэну, ффIэщIэщыгъуэу зыгуэр 
къыхэвгъуатэмэ, си гуапэщ. 

РУБРИКЭМ и гъунэилъэ хъуащ ди рес-
публикэм и мызакъуэу, гъунэгъу щIына-
лъэхэми фIыуэ къыщацIыху сурэтыщI 
Хьэлилэ Миланэ. Иджыпсту зэлэжьым, и 
мурадхэм сыщыщIэупщIэм, абы и хъы-
бар кIэщIыр къыщIидзащ нэгъабэ ху зэ-
фIэкIахэмкIэ. Ар икIи гурыIуэгъуэщ: да -
уэ мурад гуэр зэрыпщIынур, хъуэп сапIэ 
узэриIэнур блэкIам къыхэпха дерс хэр зэ 
щIумыпщытыкIыжу?! 

- 2022 гъэм «Трудное наследие» и 
фIэщыгъэу Волгоград щекIуэкIа Iуэхум 
сыхэтащ. Ар теухуат лъэпкъхэм я нэгу 
щIэкIа гугъуехьым, зауэ, лъэпкъгъэкIуэд, 
нэгъуэщI Iуэху мыщхьэпэхэм яужькIэ 
лъэпкъхэм къатенэ дыркъуэм зэреIэ - 
зэж-зэремыIэзэжым, абыхэм теухуа 
 гукъэкIыжыр зэрахъумэ-зэрамыхъумэм. 
Адыгэ лъэпкъым Урыс-Кавказ зауэрат 
гузэвэгъуэшхуэу и нэгу щIэкIари, сы-
хуэсакъыпэурэ утыку къисхьащ. Тхыдэм 

апхуэдизу куууэ хэсщIыкIыу аракъым, 
атIэ нобэ сыщыпсэукIэ, а Iуэхум зыгуэру 
согупсыс. Мис абы ехьэлIа упщIэхэр 
зыхуэзгъэувыжри, арт-объект щхьэхуэм 
и инсталяцэ згъэлъэгъуащ. Къуэджэ-
бердыкъуэ Мыхьэмэт и гъыбзэр къас-
щтэри, а уэрэдыжьым къиIуатэ Iуэхур уи 
нэгу къыщIэзыгъэхьэ образ къэзгъэ-
щIащ. Гуащэ цIыкIущ ар, ину уи пащхьэ 
къиувэу. КъищIыкIар уэрэд-гъыбзэщ, 
абыкIэ цIыхухэм яхузоIуатэ ар зытра-
усыхьам и гъащIэ гъуэгуанэм хуэдэ нэ-
гъуэщI куэдми къызэрызэпачар. Къапщ-
тэмэ, уэрэдыжьыр зэманым кIуэцIрокI, 
жеIэжыр цIыхум и гуауэр. Гукъутэ Iуэхур 
нэхъыбэу зыхьыр, зыхъумэр, зыгъэвыр 
цIыхубзхэрауэ къэслъытэри, къызэ щIэ-
зыкъуэ образу къэсщтар аращ. 

Апхуэдэуи «Звонок другу» зыфIаща 
Iуэхум дыхэтащ, Мэзло Русланрэ сэрэ зы 
лэжьыгъэ утыку къитхьащ. И къамылхэр 
унащхьэм щыщIэдзауэ лъэгум нэс 
фIэлъу, зы объект ин хэту, и щIагъым 
упщIэ щылъым тегъуалъхьэрэ цIыхур 
къыдэплъей хъууэ. УлъэIэсмэ зэщIэнэу, 
хъейуэ, къамылымрэ упщIэмрэ я мэ 
 гуакIуэр зэхэту къыпщIихьэу… Махуэ 
къэс цIыхур зыгъэпIейтейм къыIэщIэт-
хыу къайгъэншэм, Iэуэлъауэншэм къы-
хэтшэу арат. ЩIыуэпс даущыншэм и зы 
Iыхьэ цIыкIущ къэдгъэлъэгъуэну дызы-
хэтар. Дигу къыдогъэкIыж цIыхур цIыху 
зыщIыж гупсысэхэр, гурыщIэхэр. ЖыпIэ-
нурамэ, гъунэгъуу дызэпха цIыхухэр ди 
сабиигъуэм къыщожьэ. Къуажэ лъапсэ, 
дадэ-нанэ, хадэ, мэз, Iэщ - ахэр ди нэгум 
щIэту дыкъызэрыхъуамкIэ Русланрэ 
сэрэ дызэтехуэрти, ди сабиигъуэм епха 
гукъэкIыж IэфIхэр ди лэжьыгъэм лъаб-
жьэ хуэтщIыну яужь дитащ. 

Мы Iуэхур щыдублэну махуэм ири-
хьэлIэу Украинэм щекIуэкI дзэ Iуэху хэ -
хар щIидзэри, мазитIкIэ сылэжьэфа-
къым абы сигъэгумэщIурэ. Гъэмахуэм 
ирихьэлIэу нэхъ зыкъэзужьыжри, «Там, 
где хорошо человеку» зыфIэсща про-
ект си унэм щысщIащ. Творческэ гуп 
ды зэрыгъэхъури, «Синдикат» зы-
фIэтщыжауэ Налшык дыщолажьэ. Мис 
абы и лэжьыгъэм щыщ зы Iыхьэт си 
унэм и деж щызэхэсша Iуэхур. Сы-         
хуейт цIыхур цIыху зыщIыр - унэм, уна-
гъуэм я лъапIэныгъэр - ар зылъагъухэм 
къезгъэ щIэжыну, сэри ар иджыри зэ    
си псэм пхызгъэкIыну. Си тэмакъыр 
щызыу бы дыкI хьэзабым абыкIэ сы-
къыIэщIэкIыну сыхэтами пцIы хэлъ 
къыщIэкIынкъым. Махуихым и кIуэцIкIэ 
мастер-классхэр езгъэкIуэкIащ - зэм 
цымкIэ, зэм арджэнымкIэ, гуащэ те-
атр, концерт цIыкIу дгъэлъэгъуащ, са-
бийхэми балигъхэми дадэлэжьащ, 
щIакхъуэ зэтеупIэщIыкI цIыхубзхэм 
ягъэжьащ пасэм нанэхэм зэращIу 
щытам хуэдэу. УзэрыIыгъмэ, узэкъуэт-
мэ, пэжу узэбгъэдэтмэ, цIыхугъэри 
щыIэщ - арат зэхыхьэм гупсысэ нэ-
хъыщхьэ хуэсщIар. 

Ар зэфIэзгъэкIа иужькIэ куууэ упщIэ 
Iуэхум сыхыхьэри абажур, торшер, панно 
хуэдэхэр сщIащ, иджыри абыхэм со-
лэжь. Гупсысэ гуэрхэри сиIэщ нобэ ду-
нейм щекIуэкIым теухуауи, ахэр Iэда-
къэщIэкIкIэ дауэ къэзгъэлъэгъуа хъуну-
ми зызогъэзахуэ. Мы гъэм нэгъуэщI 
Iуэхухэми сыхэтыну согугъэ. Ауэ, япэ си-
лъадэу сытепсэлъыхьынкъым гъунэ зэ-
рыслъа къудейм. 

Зытхыжар
ИСТЭПАН  Залинэщ. 

Гъатхэмрэ усыгъэмрэ зэ-
Iэпэгъущ. Дунейр къо-
щIэращIэ, псэщIэ къыхо-
хьэ, зэпхыдэIукIыурэ макъ 
щIэ щыгъуэхэр къегъуэт. А 
макъым псалъэу хохьэ 
усыгъэр! Мис а дунейм гур 
 щопсэху, щопIейтей, що-
гъагъэ! Гъатхэмрэ усэмрэ 
зэщIыгъумэ - къаруущIэщ. 
Абыхэм цIыхупсэр къы-
хуагъэуш псэуным, дзыха-
ми гугъэ иратыжыф.

ГЪАТХЭПЭМ и 21-р усы-
гъэм и  дунейпсо махуэщ! 
Илъэс къэс, а махуэм ири-
хьэлIэу, «Жан» зэгухьэны-
гъэм хэтхэм усыгъэр щаIэт 
Iуащхьэмахуэ! «Чегет усэ 
дыкъыщоджэ» - аращ зэ-
гухьэныгъэм иригъэкIуэкI 
Iуэхухэм язым и фIэщы-
гъэр. Ар яублащ усакIуэ, 
«Горянка» га зетым и редак-
тор нэхъыщ хьэ Къаныкъуэ 
Заринэ и жэрдэмкIэ. КIап-
сэрыкIуэ гъуэгум узыхуишэ 
«Ай»  шхапIэм усэ къы-
щоджэ  зэгухьэныгъэм хэт-
хэр. Мы гъэм «Жан»-м щIы-
гъуу  усыгъэм и махуэр 
 Iуащхьэмахуэ щагъэ лъэ-
пIащ хьэщIэхэм: Абхъазым 
щэнхабзэмкIэ щIыхь зиIэ и 
лэжьакIуэ, усакIуэ пажэ, 
литерату рэ ху тэ, филологие 
щIэныгъэ хэмкIэ доктор, 
публицист, зэдзэкIакIуэ, 
жы лагъуэ лэ жьакIуэ, Аб-
хъазым щIэныгъэхэмкIэ и 
академием, Урысейм и Тха-
кIуэхэм я союзым хэт Зан-
тарие Владимир, Абхъаз 
къэрал университетым и 
егъэджа кIуэхэу, щIэны-
гъэлIхэу  Капш Алхас, Гицбэ 
Инал, Габниа Дифэ, Анкваб 
Альбинэ. Зантарие Влади-
мир и усыгъэр Чегет ща-
гъэIуащ абхъазыбзэкIи, 
адыгэ бзэ кIи, урысыбзэкIи. 
Зантарие Владимир къе-
джащ Къа ныкъуэ Заринэ 
Абхъазым теухуауэ итха, аб-
хъазыбзэкIэ езым зэри-
дзэкIа усэми.

Усыгъэм щыпащащ Тер-
скол къуажэ школым - аб-
деж япэу щрагъэжьащ 
дяпэкIэ хабзэ хъун хуей 
 усыгъэ марафоныр. Егъэ-
джакIуэхэмрэ еджа кIуэ хэм-
рэ хьэщIэхэм гуапэу къа-
IущIащ. Школым и уна -
фэщI Залихановэ Лейлэ и 
фIэхъус псалъэм иужькIэ, 
сабийхэм ягъэлъэгъуащ 
усы гъэрэ уэрэдрэ къафэу 
зэхэухуэна концерт. 

- «Чегет усэ дыкъыщо-
джэ» проектыр мы гъэм ет-
хуанэу йокIуэкI. Iуэхур зэ-
редгъажьэрэ абы фи шко-

Хэт  сытым  елэжьрэ?

ТхылъыщIэМэкъу мэш

Усэ  зыщIыгъу  гъатхэ!

лыр зэрыхэтыр ди гуапэщ. 
Илъэс куэд хъуауэ Зелиха-
новэ Лейлэ сэрэ дызэ ры-
зэныбжьэгъум нэхъри гъу-
нэгъу зэхуещI школымрэ            
ди проектымрэ. ФIыуэ 
 тлъагъу усакIуэмкIэ дызэ-
рызэтехуэри гъэщIэгъуэнщ, 
- жиIащ Къаныкъуэ Зари - 
нэ. 

НэхъыщIэ дыдэхэри класс 
нэхъыжьхэм щIэсхэри къе-
джащ Мечиев Кязим, Нало 
Заур, Къэшэж Иннэ, Бещто-
къуэ Хьэбас, Шинкубэ Багъ-
рат, Зантарие Владимир, 
Къаныкъуэ Заринэ, Кулиев 
Къайсын, Созаев Ахъмат, 
Зумакуловэ Танзиля, Ота-
ров Керим сымэ, нэ гъуэщI-
хэми я усэхэм. Абыхэм къа-
хэщырт ныбжьэгъугъэ, лIы-
хъужьыгъэ, Хэку лъа гъу ны-
гъэ, щIыуэпсым и дахагъэр. 
Псом нэхъ гуапэр усэ къе-
джа дэтхэнэ сабийми са-
тырхэм яхэлъ гупсы сэр зэ-
рызыхащIэрт, псалъэ къэс 
гум къыIэпыкIыу зэ ры жа-
Iэрт. ФIыуэ ялъагъу урыс 
классикхэм я Iэдакъэ щIэкI-
хэм къеджащ школым и 

уна фэщIыр, егъэджа кIуэ-
хэр. 

- Телъыджэщ нобэ усы-
гъэм и дунейпсо махуэр 
 нэхъри дэркIэ лъапIэ зэры-
хъуар! Чегет и щыгум гуп 
 дахэу дызэрыдэкIар, жьы 
къабзэкIэ дызэрыбэуар, 
Терскол дыкъакIуэу усакIуэ 
пажэхэм я сатырхэм сабий 
губзыгъэхэр къеджэу дызэ-
редэIуар куэд и уасэщ! Ли-
тературэм бджын, узыщIэ-
гупсысын, узэрызэхъуэжэн, 
щапхъэу зыхуэбгъэлъэ-
гъуэн куэду хэтщ. Псалъэм 
щхьэкIэ, нобэ зи усэ фыкъе-
джа Кулиев Къайсын Шин-
кубэ Багърат хуитха уси, езы 
Шинкубэм Кулиевым хуи-
гъэпсаи щыIэщ! - жиIащ 
Зантарие Владимир. 

УсакIуэр и IэдакъэщIэкI-
хэм къахуеджащ пшыхьым 
хэтхэм. Абы школ библио-
текэм тыгъэ хуищIащ Аб-
хъазым и япэ Президент 
 Ардзинбэ Вячеслав триухуа 
тхылъымрэ иужьрейуэ 
 къыдигъэкIа «Нимб земли» 
и усэ тхылъымрэ. Къаны-
къуэ Зарини библиотекэм 

тыгъэ хуищIащ - и адэ 
 Къаныкъуэ СэIэдулэ и 
 «Ленинград къикIа хъы-
джэбз» романыр, иджы-
благъэ щIэуэ къыдагъэкIы-
жар. 

Абхъаз къэрал универси-
тетым и лэжьакIуэ Гицбэ 
Инал пшыхьым хэтхэм 
 ехъуэхъуащ усыгъэм и ма-
хуэмкIэ. ФIыщIэ яхуищIащ 
зи усэ къеджэкIэмкIэ зы-
хьэхуа сабийхэм, ахэр зы-
гъэхьэзыра егъэджа кIуэ-
хэм. Инал къеджащ Аб-
хъазым и цIыхубэ усакIуэ 
Шинкубэ Бэгърат и усэ. 

- ЦIыхум усыгъэр щызы-
хищIэм, абы и мыхьэнэр 
 нэсу къыщыгурыIуэм деж 
езыми и гум къэкIынур 
фIырэ гуапагъэрэщ. Уса-
кIуэм и псалъэхэр и гум 
илъынущ абы куэдрэ, игъэ-
гупсысэу икIи зригъэужьу. 
Сэ нобэ зи усэ къеджэкIэ 
зэхэсха сабийхэм хуабжьу 
сагъэгушхуащ икIи къыз-
гурыIуащ абыхэм гудзакъэ 
зиIэ егъэджакIуэхэр зэра-
дэлажьэр. Усыгъэ дунейм 
псэ къабзагъэ зэрыхэлъыр 
фи деж щытлъэгъуащи, 
Тхьэм фригъэфIакIуэ! - 
жиIащ режиссёр, КъБР-м 
щIыхь зиIэ и артист Гумэ Ма-
ринэ, школым и лэ жьа-
кIуэхэмрэ еджакIуэ цIыкIу-
хэмрэ захуигъазэу.

Я IэдакъэщIэкIхэм къе-
джащ усакIуэхэу Ахматовэ 
Любовь, Мазуренкэ Ма-
ринэ, Гугъуэт Заремэ сымэ. 
Актрисэ, уэрэджыIакIуэ, 
егъэ джакIуэ Байсултановэ 
Инарэ жиIащ Ахматовэ Лю-
бовь иуса уэрэд. Школ уна-
фэщIым гъэсэныгъэмкIэ и 
къуэдзэ Шуляевэ Наталье-
рэ еджакIуэ цIыкIухэмрэ 
 гитарэм щIэту ягъэзэщIащ 
Визбор Юрий и уэрэд. 

Усыгъэм и махуэр ягъэ-
лъапIэу, «Жан»-м къызэри-
гъэпэща Iуэхур даIыгъащ 
КъБР-м Егъэджэныгъэмрэ 
щIэныгъэмкIэ и министер-
ствэм, КъБР-м Курортхэм-
кIэ и министерствэм, «Рос-
телеком»-м. Иужьрейм 
къы зэригъэпэщри, усыгъэм 
траухуа Iуэху дахэр егъэ-
джэныгъэмрэ щIэныгъэм-
кIэ министерствэм «ВКон-
такте» интернет утыкум щи-
Iэ напэкIуэцIым эфир зан-
щIэу къыщитащ. Абы 
ущеп лъыж хъунущ а на-
пэкIуэцIым видеохэр зэрыт 
и плIанэпэм. 

ГУГЪУЭТ  Заремэ.
Сурэтхэр  Къарей  Элинэ 

трихащ. 

ЦIыхухэм ящIэр тфIэгъэщIэгъуэнщ

    ГъащIэр
къыуигъэпсалъэм хуэдэщ

Къалэ паркхэм, лъэс зекIуа-
пIэхэм, уеблэмэ фэтэр куэду 
зэ хэт унэхэм я бжэIупэхэм 
иджы хуэдэ зэманым щы-
зэщIогъагъэ плъыфэ куэду 
зэхэт примулэхэр. Ахэр Iэра-
мэшхуэу зэкIэщIэтщ, ядза 
 къуэпсхэр ихъуреягъым щы-
зэкIэщIэкIрэ, къыкIэлъыкIуэ 
гъэм удз Iэрамэ цIыкIу-цIыкIу-
хэр дэнэкIи къыщыхэжу.

ПРИМУЛЭХЭМ яхэтщ хужь, 
хужь-гъуэжьыфэ, тхьэмбы лы-
фэ, шакъафэ, уеблэмэ кхъуэ-
щы ны фэ, ауэ псом нэхърэ нэхъ 
гъэ щIэгъуэныр а плъыфэ зэ-
мыфэ гъухэр зы лъабжьэм къы-
зэрытехъукIырщ. Псалъэм па-
пщIэ, зы Iэрамэ хужьым идза 
къуэпсхэм къытехъукIынущ 
плъы фэу щыIэм я зырыз. И 
 чэзур къосри, ахэри Iэрамэш -
хуэ зэрогъэхъу, я дэтхэнэми 
езым и плъыфэ щхьэхуэ иIэж -
рэ, щымыщ хэмыту. 

Япэ дыдэу примулэхэр ди 
 республикэм къыщихьар 
жытIэ фынукъым, ауэ зэ ры-
щыбэ гъуар зи фIыщIэр зэман 
куэд ипэкIэ Къэ бэрдей-
Балъкъэрым къы щы зэ Iуаха 
эколого-био логие цент рырщ. 
Гъатхэр къы зэрысу цIыхум я 
 гукъыдэжыр къэзыIэт а удз 
 гъэгъа телъы джэхэр центрым 
и щIэныгъэлI хэм щыхасауэ 
щытащ къалэм и щIыпIэ псо-
ми, Долинск хьэб лэри хэту. 
«Япэу къэ гъагъэ» фIэщыгъэр 
зиIэ удзхэр, хэсэни къыхэ тIы-
кIыжыни зэры хуэмейм къи-
щынэмыщIауэ, гъатхэм къыт-
рилъхьэж бжэндэхъу уэсми 
 хъарзынэу пэщIэтыфщ, ажэ-
гъуэмэм къыкIэрымыхуу.

Дэнэ щIыпIэ къикIа щхъуан-

Дунейр зэуэ хуабэ къызэры-
хъуам къыхэкIыу цIыхухэм зызы-
щахъумэн хуей мэлхьэпIатIэхэр 
мыгувэу къежьэнущ. «Кавказ Ищ-
хъэрэ МВЛ» ФГБУ-м хъыбар къы-
зэрыдигъэщIамкIэ, абы зэ ры-
зыщыпхъумэну Iэмалхэр дэтхэнэ 
зы цIыхуми иджыпсту щы щIэ-
дзауэ ищIэн хуейщ.

МЭЛХЬЭПIАТIЭХЭР хэсщ удзып-
цIэм, къуацэ лъахъшэхэм, ауэ зэи 
жыгхэм дэкIуеинукъым. Ахэр пкIэр-
къым, зи гугъу тщIа къуацэхэм фы-
блэкIмэ е удз кIырхэм фыхэтмэ, фи 
щыгъыным зыкъыкIэращIэнурэ, 
адэкIэ игу ирихьын щIыпIэ фи 
 Iэпкълъэпкъым къыщилъыхъуэ-
нущ: блэгущIэ щIагъхэр, ныбафэр, 
лъэгуажьэ щIагъыр, щхьэцым щы-
хэтIысхьи къохъу.

Зи зекIуэгъуэ нэмыса сабий фи 
 гъусэу къэфкIухьыну фыщыкIуэкIэ, 
ахэр IэплIэм е гу цIыкIум исмэ нэхъ 
шынагъуэншэщ, хьэпIацIэм и тIы-
сы пIэ удзым хэвгъэтIысхьэ нэхърэ. 
Гу цIыкIур къыщефшэкIкIэ, къуацэ-
хэм къызэрыпэфкIухьыным фыхэт, 
апхуэдэу мыхъурэ, фыщIэкIын ипэ-
кIэ фщыгъ щыгъынми, колясэм и 
шэрхъхэми акарициднэ аэрозолыр 
тевутхэ - ихьынур дакъикъэ ны-
къуэщ. 

Ахэри сэбэп къыфхуэмыхъуу мэл-
хьэпIатIэр къыфлъэIэсамэ, псом 
нэхърэ нэхъыфIыр, фэ езыр фе-
мыIусэу, дохутырхэм захуэвгъазэ. 
Сыту жыпIэмэ, абы апхуэдизу щIы-
фэм зыхеукIэри, и пэр пумычу 
къыхэпхыныр гугъущ. Къыхэфхыну 
фытегушхуамэ, хьэпIатIэр пинцет-
кIэ е бинт къабзэ зыфIэшыхьа 

IэпэкIэ, фысакъыпэурэ къыхэфх. 
Фэм нэхъ тыншу къыхэкIын папщIэ, 
а зэрыфIыгъым хуэдэу пинцетыпэр 
зэ хъурейуэ къевгъэкIэрэхъуэкI. 
Къызыхэфха щIыпIэм спирткIэ, 
дыхукIэ, йодкIэ фелэжьи, фи Iэри 
къабзэу сабынкIэ фтхьэщIыж.

ХьэпIатIэр зыхэлъам деж фIыцIэ 
цIыкIу къыхэнамэ, ар и пэращи, 
езыр-езыру къыхэхужынущ. А псори 
зэфIэкIа нэужь, къыхэфха хьэпIа-
тIэр лабораторэм фхьыуэ къев-
гъэпщытэн хуейщ, боррелиоз, энце-
фалит уз шынагъуэхэм ящыщ 
пкърытрэ пкърымытрэ къэфщIэн 
щхьэкIэ. Абы папщIэ бжьэхуц псыф 
тIэкIу щIыгъуу ар бащырыбэм 
ифлъхьэ. ЗыгуэркIэ а махуэм фы-
хуэмыхъумэ, щIыIалъэм и джабэм 
кIэрыт гъэтIылъыпIэхэм махуищкIэ 
щыфхъумэкIи зыри къыщыщIыну-
къым, градуси хуабэр 4 нэхърэ 
мынэхъ мащIэ иIыгъмэ. Ди щIына-
лъэм а узыфэхэр зыпкърыт мэл-
хьэпIатIэхэм куэдрэ ущрихьэлIэр-
къым, ауэ усакъыныр нэхъыфIщ.

ЖАНХЪУЭТ  Зузэ.

Фысакъмэ нэхъыфIщ ЩIыуэпсгъэдахэ
тIагъэри, Кавказым и дуней щы-
ты кIэмрэ ди удзхэмрэ тыншу 
яхозагъэ.

- «Дуней псом климат щытыкIэ 
зэмылIэужьыгъуэу узыщрихьэ-
лIэхэм я къэкIыгъэхэр а щIы-
налъэ телъыджэм зэгъусэу 
къы щокI икIи щызозэгъ» - ит-

хыгъащ урыс географие зэгу-
хьэныгъэм хэта, хы ФIыцIэ фло-
тым и адмирал Серебряков 
 Лазарь шэрджэс-абхъаз щIы-
налъэхэм къыщихута 1830 гъэ-
хэм я гугъу щищIым. 

ЛЪОСТЭН  Музэ. 

Бахъсэн щIыналъэм мы 
гъэм игъэхьэзыра хьэ-
сапкъэхэр гектар мин 32-м 
щIегъу. Псом нэхърэ нэ-
хъыбэу хасэнур нар-
тыхурщ - гектар мин 23-м.

КЪИМЫДЭКIЭ, сэхурану 
гектар мини 3, гъатхасэ 
гуэдзрэ хьэпцIийуэ гектар 
500, хадэхэкI зэмылIэу-
жьыгъуэу, бандюэль нар-
тыхурэ джэш щхъуантIэу 
гектар 1500-рэ хасэнущ.

Мы зэманым жылагъуэ-
хэм бжьыхьэсэ гуэдзу гек-
тар 3542-рэ, бжьыхьэсэ 
хьэпцIийуэ гектар 708-рэ 
яIэщ. ЩIыналъэм и мэкъу-
мэшыщIэхэр гъатхасэр 
къы зэрырахьэлIэну жы-
лапхъэфIхэмкIэ, техни-
кэхэмкIэ, гъэсыныпхъэм-
кIэ нэсу къызэгъэпэщащ. 

КъБР-м и «Россельхоз-

Нартыхум
хагъахъуэ

центр» ФГБУ-м и Къэбэр-
дей-Балъкъэр къудамэм и 
IэщIагъэлIхэм районым и 
гъавэ щIапIэхэр къызэ-
хакIухьащ, бжьыхьэсэ гъа-
вэм и щытыкIэр къапщы-
тэн мурадкIэ. Дунейм и 
къэхъукъащIэхэми емы-
лъытауэ, хьэсэхэр хъар-
зынэу къызэщIэрыуащ. Ап-
хуэдэу бжьыхьэсэмкIэ сэ-
бэпышхуэ хъуащ щIым 
 хурикъуу игъуэта уэшхымрэ 
уэсымрэ. Мы зэманым 
псом ящхьэр ахэр узыфэ-
хэм емыгъэубыдынырщ. 
Къэ кIыгъэхэм заужьын, 
 хъума хъун папщIэ, био-
препаратхэмкIэ елэжьы-
нущ.

ШЭРЭДЖ  Дисэ.

Щэнхабзэ

Зэпеуэ 
къыхалъхьэ

ДызэкъуэтуДиIэщ щапхъэхэр

«Спартак-Налшык» (Нал-
шык) - «Динамо» (Ставро-
поль) - 0:1 (0:1). Налшык. 
«Спартак» стадион. Гъат-
хэпэм и 25-м. ЦIыху 240-рэ 
еплъащ. 

Судьяхэр: Молдован 
(Крас нодар), Гаджигусейнов 
(Мэхъэчкъалэ), Головченкэ 
(Дон Iус Ростов). 

«Спартак-Налшык»: Сиу-
каев, Ольмезов, Далиев, Мэ-
къуауэ, ЛIуп, Масленников, 
Жангуразов (Торосян, 67), 
Белоусов, Дэхъу (Ашуев, 78), 
Хьэшыр (ЛIыхъугу, 86), Топу-
рие (ХъутIэ 67).

«Динамо»: Дьячков, Гайда-
ров, Ягъяев, Джиджоев, Суа-
нов (КIурашын, 90+2), Плиев 
(Пучков, 90+2), Кобесов, Ро-
гочий, Ярцев, Корж (Боготе-
лие, 86), Фролов. 

Топыр дигъэкIащ: Суано-
вым, 15 (0:1). 

Дагъуэ къыхуащIащ: Мэ-
къуа уэм, ХъутIэм. 

УРЫСЕЙ Федерацэм фут-
болымкIэ и етIуанэ лигэм и 
Япэ гупым 2022 - 2023 гъэхэм 
щекIуэкI зэхьэзэхуэм курыту 
з ы  к ъ ы щ ы з ы г ъ э л ъ а г ъу э 
«Спар так-Налшыкым» ды-
щы  гугъат щIымахуэ зыгъэп-
сэхугъуэ лъэхъэнэр къигъэ-
сэбэпу и къарур къызэ щIи-
гъэ уIуэжыну. АрщхьэкIэ 
 гъатхэпэм ирагъэкIуэкIа зэ  Iу -
щIи щым узрагъэгупсысыр 
нэгъуэщIщ. Загъэхьэзырыну, 
къахуэнэжа къадэщI цIыху 
мащIэм ягу фIы къэзыщIын 
джэгугъуэ тэмэм зэтрагъэу-
вэжыну яIа мазиплIым щIи-
гъур псыхэкIуадэ хъуа хуэ-
дэщ. ГурыIуэгъуэщ мылъкур 
къазэремэщIэкIри, лъэпощ-
хьэпо бжыгъэншэхэр зэра Iэ-
ри, нэгъуэщI щхьэусыгъуэ хэ-
ри. Абы щыгъуэми зыщы-
гъэгъупщэн хуейкъым 
 къэ рал псо  утыкум Къэ бэр-
дей-Балъкъэрым и щIы хьыр 
зэрыщахъумэр, абыкIэ жэуап 
зэрахьыр. А гупсысэ хьэ лъэ-
хэр сэтей къищIащ ди щIа-
лэхэм щэбэт кIуам я стади-
оным щрагъэкIуэкIа иужь 
зэIущIэм. Абыхэм кърагъэб-
лэгъат езыхэм куэдкIэ къа-
щхьэщымыкI, уеблэмэ тур-
нир таблицэм я лъабжьэм 
къыщыщыт Ставрополь и 
«Динамо»-р. 

ХьэщIэхэм я пщIыхьэпIи 
къыхэхуэу къыщIэкIынутэ-
къым Налшык текIуэныгъэр 
щы зыIэрагъэхьэну. ЯщIэ-

Урысей Федерацэм и етIуанэ лигэм 
и Япэ гуп

 ТIощIрэ етIуанэ джэгугъуэ 
Мэлыжьыхьым и 1

(щэбэт)
«Динамо» (Ставрополь) - «Ротор» 

(Волгоград) 
СКА (Дон Iус Ростов) – «Спартак-

Налшык» (Налшык) 
«Черноморец» (Новороссийск) – «Би-

олог-Новокубанск» (Прогресс) «Друж-
ба» (Мейкъуапэ) - «Алания-2» (Влади-
кавказ) 

«Чайка» (Песчанокопскэ) - «Форте» 
(Таганрог) 

 «Легион» (Мэхъэчкъалэ) - «Кубань-
Холдинг» (Павловскэ) 

ТIощIрэ ещанэ джэгугъуэ
Мэлыжьыхьым и 8

(щэбэт)

«Биолог-Новокубанск» - «Динамо» Ст 
«Кубань-Холдинг» - «Черноморец»
 «Ротор» - СКА 
«Форте» - «ЕсэнтIыгу» (ЕсэнтIыгу)
«Мэшыкъуэ-КМВ» (Псыхуабэ) - 

«Друж ба»
«Алания-2» - «Легион» 
«Спартак-Налшык» - «Чайка»

ТIощIрэ еплIанэ джэгугъуэ
Мэлыжьыхьым и 14

(мэрем)
«ЕсэнтIыгу» – «Спартак-Налшык» 

Мэлыжьыхьым и 15
(щэбэт)

СКА - «Биолог-Новокубанск»
«Чайка» - «Ротор» 
«Динамо» Ст - «Кубань-Холдинг» 
«Легион» – «Дружба» 
«Форте» - «Мэшыкъуэ-КМВ» 
«Черноморец»- «Алания-2» 

ТIощIрэ етхуанэ джэгугъуэ

Мэлыжьыхьым и 22
(щэбэт)

«Кубань-Холдинг» - СКА 
«Алания-2» - «Динамо» Ст 
«Биолог-Новокубанск» - «Чайка»
«Спартак-Налшык» - «Форте» 
«ЕсэнтIыгу» «Легион» – «Мэшыкъуэ-

КМВ»
«Дружба» - «Черноморец»
 «Ротор» - «ЕсэнтIыгу» (ЕсэнтIыгу)

ТIощIрэ еплIанэ джэгугъуэ
Мэлыжьыхьым и 29

(щэбэт)
«ЕсэнтIыгу» – «Биолог-Новокубанск» 
«Форте» - «Ротор» 
«Чайка» - «Кубань-Холдинг»
«Динамо» Ст - «Дружба»
 «Черноморец» - «Легион»
«Мэшыкъуэ-КМВ» – «Спартак-Нал-

шык» 
СКА - «Алания-2»

 Урысей Федерацэм футболымкIэ и етIуанэ лигэм и Япэ 
гупым зэхьэзэхуэр зэрыщекIуэкIыр 

Дж.

21
21
21
21
21
21
21
21
21
21
21
21
21
21

Къ.

16
14
12
12
9
9
7
8
7
6
3
3
2
1

З.

4
5
5
5
7
4
7
4
6
9
6
5
7
2

Т.

46-14
35-6
40-18
32-17
31-20
29-28
21-22
23-24
30-26
24-25
19-37
21-36
20-45
7-60

О.

52
47
41
39
32
31
28
28
27
27
15
14
13
5

ФI.

1
2
4
4
5
8
7
9
8
6
12
13
12
18

Командэхэр

1. «Черноморец»
2. «Чайка»
3. «Ротор»
4. «Биолог-Новокубанск»
5. «Форте»
6. «Кубань Холдинг»
7. СКА-Ростов на Дону
8. «Дружба»
9. «Спартак-Налшык»
10. «Динамо» Ст.
11. «Мэшыкъуэ-КМВ»
12. «Легион» 
13. «Алания-2» 
14. «ЕсэнтIыгу»

Кавказ Ищхъэрэм и зы-
гъэпсэхупIэхэр хуэхьэзырщ 
гъэмахуэ мазэхэм зыплъы-
хьакIуэхэр къызэрырагъэб-
лэгъэнум.

«Кавказ.РФ» зэгухьэны-
гъэм и унафэщIым и къуэдзэ 
Тапаев Рустам, «Туризмэмрэ 
хьэ щIа гъэ ехынымкIэ 29-нэ 
къэ рал зэхуаку гъэлъэгъуэны-
гъэ» зыфIаща зэхуэсым, 
MITT-2023 нагъыщэр зратам, 
къыщыщыпсалъэм, и гугъу 
ищIащ гъэм и сыт хуэдэ лъэ-
хъэнэми лажьэ «Iуащхьэма-
хуэ», «Ведучи» бгыщхьэ зы-
гъэпсэхупIэхэм я зыужьыкIэр 
зыхуэдэм.

ЗэIущIэм хэтащ Шэшэн Рес-
публикэм туризмэмкIэ и ми-
нистр Байтазиев Муслъим, 
ХьэщIагъэ хуэIухуэщIэхэмкIэ 
лъэпкъпсо зэгухьэныгъэм и 
тхьэмадэ Волков Алексей, 
«АльпИндустрия», «Wild Trail» 
компаниехэм я лIыкIуэхэр, 
«FUN&SUN», «Алеан», «Tra-
vel.stat» IуэхущIапIэхэм щы-
лажьэхэр.

Зэхуэсахэр тепсэлъыхьащ 
Кавказ Ищхъэрэ федеральнэ 
щIыналъэм туризмэм зыще-
гъэужьынымкIэ хэкIыпIэу 
 ялъагъухэмрэ а Iуэхум епхауэ 

«Полицейский дядя Стё-
па» епщIанэ юбилей урысей-
псо зэпеуэм и республикэ 
Iы хьэм щIедзэ. КъБР-м щыIэ 
МВД-м дэ лажьэ Жылагъуэ 
советым и лIыкIуэхэм ящIы-
гъуу зэтрауб ла а зэпеуэр 
иджы ирагъэ кIуэкIынущ Са-
бийхэр хъу мэ ным и дуней-
псо махуэм ирихьэлIэу. Абы 
хэтынухэр я ныбжь кIэ гупи-
щу гуэшащ: илъэ си 6 - 8, 
илъэси 9 - 11, илъэс 12 - 14. 

ИДЖЫРЕЙ зэпеуэр хуэ-
гъэпсащ 2023 гъэм Урысей 
полицэр илъэс 305-рэ, Урысей 
МВД-м и пресс-IуэхущIапIэм-
рэ жылагъуэ зэпыщIэныгъэ-
хэм кIэ и IэнатIэмрэ къызэры-
зэрагъэпэщрэ илъэс 40 зэ-
рырикъум икIи абы хэтыну 
ныбжьыщIэхэм ягъэхьэзыры-
ну хуагъэлъагъуэ полицэм и 
лэжьакIуэхэм ятеухуа Iэда-
къэщIэкIхэр. Конкурсантхэм 
а  хэр къыхащIыкIын хуейщ щэ-
к Iым, пхъэм, пластилиным, 
нэгъуэщIхэми. 

ЩIыналъэ зэхьэзэхуэм лэ-
жьыгъэ нэхъыфIу щы къыщы-
хахынущ. 

Зэпеуэм хэтынум теухуар (и 
унэцIэр, и цIэр, адэцIэр, ныб-
жьыр, здэкIуэ садикым е ще-
джэ школым, зэрызыпыпщIэ-
ну телефоныр) Урысей МВД-м 
и щIыналъэ къудамэм Iэра-
гъэхьэ хъунущ. Лэжьыгъэхэр 
Iах ынущ 2023 гъэм мэлы-
жьыхьым и 26 пщIондэ. УпщIэ 
зиIэхэр фыпсалъэ мы теле-
фонымкIэ: 49-54-63. 

ДЫГУЛЫБГЪУ Жантинэ.

Украинэм щекIуэкI Iуэху-
хэм къулыкъу щезы хьэкI ди 
щIалэхэр гъэгушхуэным тра-
ухуа «Дзэ хахуагъэ» дерсыр 
иджыблагъэ щекIуэкIащ 
Къэхъун къуажэм и курыт 
еджапIэ № 2-м. 

ЛIЫГЪЭМ, лIыхъужьыгъэм, 
напэм ди гъащIэм щаIыгъын 
хуей увыпIэр щIэблэм зэра-
пхыгъэкIыпхъэм шэч хэлъ-
къым. Апхуэдэ жэрдэмыр 
къызыбгъэдэкIар Техник ныб-
жьыщIэхэм я станцым и егъэ-
джакIуэ Гулэжын Беслъэнщ. 
Курыт школымрэ а IэнатIэмрэ 
зэгъусэу къызэрагъэпэща Iуэ-
хум хэкупсэ мыхьэнэ хэлът. 
Абы хэтащ еджапIэм тхыдэм-
кIэ и гупжьейм жыджэру 
 екIуалIэхэри (я егъэджакIуэр 
Шыбзыхъуэ Хьамсинэщ). 

Гулэжын Беслъэн зэхыхьэр 
къыщызэIуихым, щIалэгъуа-
лэм яжриIащ Хэкур фIыуэ 
 лъагъунымрэ хъумэнымрэ мы-
хьэнэшхуэ зэраIэр. Ап хуэ дэуи 
абы ахэр иригъэдэ Iуащ зауэ 
зэмылIэужьыгъуэ къэ хъуа хэм 
хэта зауэлIхэм я гъащIэм щы-
щу жаIэжауэ тхыдэм къыхэна 
хъыбар гъэ щIэгъуэн хэм.

Псалъэм и къарур зыхуэдэр 
нэрылъагъу ищIу, дерсым 
езым итха усэхэм къыще-
джащ мы зэманым Украинэм 
щекIуэкI Iуэхухэм хэт зауэлIым 
и адэ, «Дыгъэпс къалэ» сабий 
академием и къудамэу Май 
къа лэм дэтым и егъэджакIуэ 
ХьэхъупащIэ Iэмин. 

Къэхъун къуажэм и курыт 
еджапIэ №2-р иропагэ а 
 школыр къэзыуха, Украинэм 
щекIуэкI Iуэхухэм къыщыхэ-
жаныкIа, 2023 гъэм и мазаем 
ЛIыхъужьыгъэм и орденыр 
зыхуагъэфэща ХьэхъупащIэ 
Алан. Зэхэуэ гуащIэхэм и гъу-
сахэр псэемыблэжу къызэры-
хишам къыпэкIуащ абы и да-
мыгъэр.

ЗэIущIэм къыщыпсэлъащ 
Къэхъун къуажэм щыщу дзэ 
Iуэхухэм мы зэманым хэт щIа-
лэхэм я адэ-анэхэр. Зэман 
кIэщIкIэ зигъэпсэхуну къау-
тIып ща Шыбзыхъуэ Iэдэм и 
анэ Светланэ (Нарткъалэ и 

курыт школ №6-м и егъэджа-
кIуэщ) жиIащ ди зауэлIхэм 
зэрырипагэр. Ди гъащIэр ма-
мыру щытыным ахэр зэрыху-
щIэкъур къыхигъэщри, цIыху-
бзыр сабийхэм ехъуэхъуащ я 
адэ-анэхэр къащхьэщытыну, 
Хэкум хуэпэжу къэхъуну, я 
лъэпкъ хабзэхэр яхъумэну зэ-
ригуапэр жиIащ. Апхуэдэуи 
абы ныбжьыщIэхэм фIыщIэ 
яхуищIащ, Украинэм къулы-
къу щызыщIэ ди хэкуэгъухэм 
тхыгъэ гуапэхэр зэрыхуагъэ-
хьым папщIэ. 

Къэхъун къуажэм и курыт 
школ №2-м и егъэджакIуэ, 
 къулыкъу зыщIэ Быф Казбек и 

анэ Бэдракъ Лариси жиIащ 
зауэлIхэм ТекIуэныгъэр къа-
хьу щIэхыу ахэр къэкIуэ жыныр 
зэрахъуэпсапIэр. 

Украинэм щекIуэкI Iуэхухэм 
хэтхэм папщIэ ягъэхьэзыра 
хьэпшыпхэмрэ ерыскъы хэкI-
хэмрэ иджы ещанэу яхуэзышэ 
Шыбзыхъуэ Казбек къызэхуэ-
сахэм яхуиIуэтэжащ ди хэкуэ-
гъухэр зыхэхуа гупхэм я ко-
мандирхэм зэраIущIар, ахэр 
къэхъундэсхэм къазэрыщыт-
хъур, я лIыгъэм къищынэ-
мыщIауэ, дэтхэнэми цIыхугъэ-
рэ жэуаплыныгъэрэ зэрыда-
лъагъур абыхэм къызэрыха-
гъэщыр. Ар зыхуэза ди 

зауэлIхэм къабгъэдэкI фIы-
щIэ псалъэхэри къызэхуэса-
хэм яжриIэжащ. «Ахэр иро-
гушхуэ евгъэхь фи тхыгъэхэм 
икIи школым и егъэджакIуэхэ-
ми, еджакIуэхэми, адэ-анэхэ-
ми къыфхуэарэзыщ», - къыхи-
гъэщащ Шыбзыхъуэм.

ХьэхъупащIэ Iэмин фIыщIэ 
хуищIащ Гулэжын Беслъэн мы 
Iуэхур къызэгъэпэщыныр игу 
къызэрыкIам, Украинэм мы 
зэманым щыIэхэм защIэгъэ-
къуэным хуэгъэзауэ зэпы-
мыууэ  лэжьыгъэшхуэ зэрыри-
гъэкIуэкIым папщIэ. «Ди 
щIэб лэм щапхъэ зытрахын 
яIэщ. Гулэжын Беслъэн Хэкум 
къыщхьэщыжыным теухуауэ 
мыхьэнэ зиIэ Iуэхугъуэхэр ди 
районми республикэми жы-
джэру зэрыщригъэкIуэкIым 
дыщыгъуазэщ. Апхуэдэ 
цIыхухэрщ мы гъащIэм гуапа-
гъэр щызэтезыIыгъэфыр», - 
жиIащ абы.

Школым тхыдэмкIэ и гуп-
жьейм хэтхэр усэхэм гъэхуауэ, 
гум хыхьэу къеджащ. Абыхэм 
зрагъэщIахэр теухуат Укра-
инэм щекIуэкI Iуэхухэм, Дон-
бассыр зэрызэтракъутам, Бэ-
ракъ  Плъыжьым и пщIэр зы-
хъума нанэм, зи лъакъуэр 
зыфIэкIуэда хъыджэбз цIы-
кIум («Кукла» - арат усэм и 
фIэщыгъэр), нэгъуэщI куэд-
ми. Дэтхэнэ усэри гум хы-
хьэрт, дерсым щIэсхэм я 
нэпсыр къафIигъакIуэу…

БАГЪЭТЫР Луизэ.

жырт, япэ къекIуэкIыгъуэм, 
Ставрополь щыIэу, «Спартак-
Налшыкым» 3:4-уэ къызэры-
хигъэщIауэ щытар, 3:1-уэ япэ 
ита пэтми. Абы хуэфэщэнуи 
мы джэгур ирагъэжьат.

АрщхьэкIэ, хэгъэрейхэм я 
пэщIэдзэ ебгъэрыкIуэныгъэ-
хэр зэтраIыгъэри, ставропол-
дэсхэр ипэкIэ кIуэтащ. ИкIи 
псынщIэ дыдэу я насып къи-
кIащ. «Динамо»-м и гъуащ-
хьауэ нэхъыфI Суанов Руслан 
епщыкIутхуанэ дакъикъэм 
штрафнойм и ихьэпIэм деж 
къыщыIэрыхьа топым и къа-
ру къызэрихькIэ еуащ. Абы 
хуэмыхьэзырыщэу къы щIэ-
кIащ налшыкдэсхэм я гъуащ-
хьэтет Сиукаев Арсен. 

Угугъэ хъунут губжьа хэ-
гъэрейхэм адэкIэ зыкъызэ-
къуахыну. Пэж дыдэуи ап хуэ-
дэу къэхъуащ. ЛIупми, Мас-
ленниковми, Хьэшырми Iэ-
мал гъуэзэджэхэр яIащ, нэхъ 
мыхъуми бжыгъэр зэхуэдэ 
ящIыну. АрщхьэкIэ ахэри зы-
кIи мынэхъыфIу къыщIэ кIащ 
мы зэIущIэм зи пIэкIэ къра-
гъэхьа адрей гъуащхьауэхэу 
ХъутIэм, Торосян, Ашуевым 
нэхърэ. Джэгум и кIыхьагъкIэ 
абыхэм гъуэр яхухэгъэщIа-
къым. Ар яхузэфIэкIакъым 
иужькIэ къыхагъэхьахэми. 
Ап хуэдэ щIыкIэкIэ «Спартак-
Налшыкыр» къызэрыхэмы-
жаныкIыф зэманыр дакъи-
къэ 505-м нэсащ. Дауи, топ 
щы  дамыгъэкIыфкIэ, текIуэ-
ныгъэми пэIэщIэ зэпытщ. А 
Iуэху мыщхьэпэхэм адэкIи 
къыпищэну къыщIэкIынущ.

Абы щыгъуэми, къызэщIэп-
лъэ зэпытщ еханэ увыпIэм 
нэс зыубыдыну хущIэкъухэм 
я бэнэныгъэр. Ар зэкIэ зыIыгъ  
«Кубань-Холдинг»-р ирагъэ-
кIуэтэкIыну ерыщу хущIокъу  
СКА-р, «Дружба»-р, «Ди-
намо»-р. Дыдейхэми я гугъэр 
хахыжакъым, ауэ топ дэ-
гъэкIын щIамыдзэмэ…

Зэхьэзэхуэм япэ увыпIэр 
щау быдынымкIэ мыхьэнэ 
пыу хыкIа зиIэ зэIущIэ щэбэт 
кIуам Волгоград щекIуэкIащ. 
«Ротор»-м абы къыщригъэб-
лэгъат Новороссийск икIа 
«Черноморец»-р. Джэгур зэ-

рытемыгъэкIуауэ, икIи бжы-
гъэр къызэIуамыхауэ иухащ. 
Ар къигъэсэбэпри, бжьыпэр 
зыIыгъым нэхъ гъунэгъу зы-
къыхуищIащ Песчанокопс-
кэм и «Чайка»-р. ЕсэнтIыгу 
щыIэу абы бжыгъэшхуэ ды-
дэкIэ хигъэщIащ псоми къа-
кIэрыхуа хэгъэрейхэр. 

АдэкIэ щыгъуазэ фыхуэт-
щIынщ етIуанэ лигэм и Япэ 
гупым иужьу щызэхэта пэ-
щIэдзэ зэIущIэхэм къарикIуа 
бжыгъэхэм: «ЕсэнтIыгу» 
(Есэн тIыгу) - «Чайка» (Песча-
нокопскэ) – 1:7, «Форте» (Та-
ганрог) – СКА (Дон Iус Рос-

тов) – 2:0, «Биолог-Новоку-
банск» (Прогресс) – «Ле-
гион»  (Мэхъэчкъалэ) – 3:0, 
«Мэшыкъуэ КМВ» (Псыхуа-
бэ) – «Алания-2» (Владикав-
каз) – 2:2, «Кубань-Холдинг» 
(Павловскэ) - «Дружба» 
(Мейкъуапэ) – 0:0, «Ротор» 
(Волгоград) – «Черноморец» 
(Новороссийск) – 0:0. 

КъыкIэлъыкIуэ джэгугъуэр 
«Спартак-Налшыкым» Дон 
Iус Ростов щригъэкIуэкIы-
нущ. Мэлыжьыхьым и 1-м ди 
щIалэхэр а къалэм щаIущIэ-
нущ щIыпIэ СКА-м. 

ХЬЭТАУ Ислъам.

щыIэ лъэпощхьэпохэр зыхуэ-
дэмрэ. Гулъытэ щхьэхуэ щы-
хуа щIащ ди республикэм и 
«Iуащхьэмахуэ», Шэшэным и 
«Ведучи» зыгъэпсэхупIэхэм. 
И гугъу ящIащ жылагъуэм 
къыщаIэт Iуэхугъуэ зэмылIэу-
жьыгъуэхэм ирырагъэхьэлIэ 
зэхыхьэхэр зэрырагъэкIуэкIы-
ну щIыкIэм, экологие лъа-
гъуэхэм я къызэгъэпэщыкIэм, 
курортхэм я зэфIэкIым щы-

гъуазэ щIынымкIэ IT-Iэмалхэр 
къызэрыгъэсэбэпыпхъэм.

Зэхыхьэм хэтахэм къызэры-
хагъэщамкIэ, Кавказ Ищ-
хъэрэм и бгылъэ зыгъэпсэ-
хупIэхэм къеблагъэхэр нэхъ 
зыдихьэххэм ящыщу зра-
гъэужьынущ тхыдэ, щэнхабзэ 
мыхьэнэ зиIэ щIыпIэхэмрэ 
щIыуэпсым и хъугъуэфIы-
гъуалъэу къалъытэхэмрэ ту-
ристхэм зыщегъэплъы хьы-

ным, лъакъуэрыгъажэ, лъэс 
лъагъуэхэр яхухэшыным, зи 
лъащIэр лъагэу Iэта ма-
шинэхэмкIэ псыхъуэ-ныджэ-
хэм, къуакIэ-бгыкIэхэм къы-
щегъэжыхьыным, нэгъуэщI-
хэми. 

2024 гъэр и кIэм нэблэгъэху, 
«Ведучи» зыгъэпсэхупIэм ща-
ухуэну я мурадщ, псори зэхэту, 
цIыху 800-м щIигъу зыщIэхуэ-
ну хьэщIэщхэр. «Iуащхьэма-
хуэ» курортыр къэтщтэнщи, 
къыщызэIуахыну хэщIапIэ-
щIэ хэм 2030 гъэр щиухым 
ирихьэлIэу, псори зэхэту, 
цIыху мини 5-м щIигъу ира-
гъэблэгъэф хъунущ.

Туризмэм ехьэлIа MITT 
зэхы хьэр пIалъэ-пIалъэкIэрэ 
Москва зэрыщекIуэкIрэ илъэс 
28-м щIигъуащ. Ар Урысейми 
СНГ-м хыхьэ хэгъэгухэми 
щынэхъ ин дыдэ гъэлъэ-
гъуэныгъэщ. Абдежым 
щызэIуощIэ УФ-ми нэгъуэщI 
щIы пIэ хэ ми туризмэм хуэ-
лажьэу щыIэ IуэхущIапIэхэм я 
лIыкIуэ хэр. 

Мы гъэм зи гугъу тщIы уты-
кум къыщызэIуахащ Кавказ 
Ищхъэрэм и хэгъэгухэу Да-
гъыстэным, Шэшэным, Ин-
гушым, Къэбэрдей-Балъкъэ-
рым, Осетие Ищхъэрэ – Ала-
нием, Ставрополь крайм я 
плIанэпэхэри. Зэхыхьэ иным, 
псори зэхэту, Iуэхугъуэ 14-м 
щыхэплъэнущ.

КЪУМАХУЭ Аслъэн. 

Налшык къалэм гъатхэпэм и 25-м ще-
кIуэкIащ макъамэмрэ къафэмкIэ IX лъэп къ-
хэм зэдай зэпеуэ, «Налшык насыпым и да-
мыгъэщ» зыфIащар. Зэхыхьэ дахэр къы-
зэрагъэпэщащ ди щIыналъэм и цIэр дуней 
псом фIыкIэ щагъэIун, лъэпкъхэм я щэнха-
бзэ хъугъуэфIыгъуэхэр, цIыхухэм я зэхуаку 
дэлъ зэныбжьэгъугъэр яхъумэн, къэрал 
зэмылIэужьыгъуэхэм я зэдэ лэ жьэ кIэм 
зра гъэужьын папщIэ.

КЪЫЗЭГЪЭПЭЩАКIУЭ комитетым и уна-
фэщI, Дунейпсо, Урысейпсо Арткомитетхэм я 
вице-президент, ТворчествэхэмкIэ Кавка зым 
и Академием и президент, ЩIДАА-м, РАЕН-
м, ТворчествэхэмкIэ Дунейпсо Академием я 
академик, Кавказым и республикэ псоми 
щIыхь зиIэ я лэжьакIуэ, Урысейм и «Золо той 
орёл» литературэ саугъэтым и лауреат Бей-
тыгъуэн Iэуес жиIащ лъэпкъ зэмылIэужьы-
гъуэхэр зыхэт Iуэху гуапэр илъэс ебгъуанэ 
 хъуауэ зэрырагъэкIуэкIыр, мыпхуэдэ зэхыхьэ 
щIэщыгъуэхэм мыхьэнэшхуэ зэраIэр, щIэб-
лэм зэрылъытэ яку дэлъу, Хэкур фIыуэ ялъа-
гъуу, зым адрейм пщIэ хуищIу къэгъэхъуным-
кIэ зэрысэбэпыр. 

Къэбэрдей-Балъкъэр, Адыгэ, Къэрэшей-
Шэрджэс, Абхъаз, Шэшэн, Дагъыстэн рес-
публикэхэм, Ставрополь крайм, Москва об-
ластым, Сочэ къалэм, Тыркум щыщ цIыху 
400 хэтащ мы Iуэхум. Ди щIыналъэм исхэмрэ 
хьэщIэхэмрэ я зэфIэкI щеплъыжащ къафэм, 
уэрэд жыIэным, макъамэ Iэмэпсымэхэм 
еуэным, усэ, прозэ къеджэным. 

- Дунейпсо, Урысейпсо Арткомитетхэр зэ-
рылажьэ пIалъэм къриубыдэу я кIуапIэ 
къэтщIащ лъэпкъхэм я зэныбжьэгъугъэр зы-
гъэбыдэ Iэмалхэмрэ Iуэху бгъэдыхьэкIэхэмрэ. 
Ди IуэхущIапIэм дунейпсо, урысейпсо, щIы-
налъэпсо проект инхэр къызэригъэпэщащ. 

Апхуэдэщ «Налшык – насыпым и дамыгъэщ» 
Iуэхури, - къыхигъэщащ Бейтыгъуэным. – 
Къэ рал властым и органхэм, лъэпкъ-щэнхаб-
зэ центрхэм, жылагъуэ зэгухьэныгъэхэм жы-
джэру дадолажьэ, Урысейм ис лъэпкъхэм я 
зэкъуэтыныгъэм, къэралым и зыужьыны-
гъэм хэлъхьэныгъэфIхэр хуэтщIын папщIэ. 

КъБР-м и Музыкэ къэрал театрым гъат-
хэпэм и 26-м къыщызэрагъэпэща кIэух кон-
цертым щагъэлъэпIащ зэхьэзэхуэм щы те-
кIуа хэр. Абы щаIэт текIуа хэмрэ къыхэжа ны-
кIахэмрэ. «Налшык – на сыпым и дамыгъэщ» 
зэпеуэм и Гран-при саугъэтыр хуа гъэфэщащ 
адыгэ къафэхэмкIэ «Шапсугия» цIыхубэ ан-
самблым (Сочэ къалэ). Художественнэ уна-
фэщIыр Тэрчокъуэ Быбэщ. 

Республикэм щыпсэухэм къадэкIуэу, хамэ 
щIыпIэхэм къикIа хьэщIэхэри куэду зэрызэхуэ-
сар гуапэт. ГъэщIэгъуэнт, щIэщыгъуэт лъэпкъ 
къафэхэм, фащэхэм я дахагъэм укIэлъып-
лъыну. КъыпхуэмыIуэтэну удэзыхьэхт дэтхэнэ 
зы лъэпкъми и къэфэкIэр. Сыт щыгъуи хуэ-
дэу, зыхэпщIэрт къафэр бзэ зэрыхуэмыны-
къуэр. Ди республикэм и уэрэджыIакIуэ, къэ-
факIуэ цIэрыIуэхэми фестивалыр ягъэб-
жьыфIащ. Абыхэм хьэщIэхэм фIыщIэ 
 хуа щIащ Къэбэрдей-Балъкъэрым щекIуэкI 
фес т ивалым хэтыну, я щэнхабзэ хъугъуэ -
фIыгъуэхэр, къафэ гъуазджэр ягъэлъэгъуэну 
къызэрытхуеблэгъам папщIэ. Зэхьэзэхуэм 
хэтахэми фIыщIэ хуащIащ ар зэхэзыублахэм 
гуапэу зэрырагъэблэгъам, гукъинэжу зэра-
гъэхьэщIам, нэгъуэщI лъэпкъхэм я щэнхаб-
зэм, хабзэм зыхагъэгъуэзэну, щIыуэпс дахэ, 
къулей зиIэ, гуапагъэр зэбэкI цIыхухэр 
щыпсэу Налшык къалэм зыщаплъыхьыну Iэ-
мал зэраIам папщIэ.

ТЕКIУЖЬ Заретэ.
Сурэтхэр Къарей Элинэ трихащ.

Щэнхабзэ

Къэхъун къуажэм и курыт курыт школ №6-м и егъэджа- анэ Бэдракъ Лариси жиIащ

Сурэтыр Уэлджыр Артур трихащ.

